
Okushoboorora  aha Kitabo Eki

Omushomi w’ekitabo eki noija kushanga ngu omuhandiiki 
tarikworeka nkuratana y’emyaka n’abantu abu yabuurize, 
ninga ebitabo ebi yakoreise omu kucondooza ebi yahandiikire.  
Ahabwempindahinduka omu mpandiika y’ebyafaayo kwiha 
ekitabo eki nikihandiikwa, noija kushanga ebimwe ebi Aloni 
Muyinda yahandiikire bitarikwikirizana n’okucondooza 
okwabeireho bwanyima. Kwonka ekyo tikirikuzibira ekitabo 
eki kwongyera ahabirikumanywa ahari Mpororo. Abahandiiki 
aba bwanyima nabo bakaba nibagyendera ahabitebyo byabakare 
(legends) nk’ebi Muyinda nawe yakoreise. 

Nituteekateeka ngu ebintu ebisya ebiyagambire nibija 
kwongyera omuhimbo omubacondoza kuteeraho kubihamya 
nari kubihakanisa. Eki nikiija kuta amaani omukubuririza 
ahabyafaayo bya Mpororo. 

Editor 

Ekigambo ky’Omutebeekanisa

Abantu baingi bakateeraho kuhandiika ebyabaireho, 
ebyakozirwe omuri itwe nk’oku twabigambiirwe abaabyereebeire 
butunu bari abaheereza ba Mpororo okuruga  obu  Mpororo  
yahangwaho, nibabitondoora  kuruga ahu byatandikiire. 
Ekitabo eki nikishoboorora gye ebyafaayo bya Mpororo; 
obwebembezi, enganda, emitwarize, obuzaare n’okunyagwa 
kwa Mpororo okutandikira Ndorwa kuhika Rwampara-
Kaarokarungi. Owahandiikire eki ekitabo, Rev. Aloni Muyinda 
nuwe yaabandize kwega kuhandiika, yahandiika ebyafayo bya 
Mpororo.

Mpororo niyo ensi enkuru kandi yonka erikwetererwa 
baishenkuru enganda nka Bwaishikatwa, Bukimbiri, Kaine, 
Rugarama, Kayonza n’endijo myanya. Niho abantu batandikire 
kweterera emyanya abantu abakuru abaira. Ekyo kyongyera 
kituhamiza n’okutworeka Mpororo ku niyo ezarira ensi yaitu 
ya burugwa eizooba. Noshanga Abahororo Tanzania, Rwanda, 
Burundi na Uganda.

Kabagambe Nicholas
2024

Obukomooko n’obuteeka 
bw’Ekitabo Eki

Aloni Muyinda

Ekitabo eki kikahandiikwa Aloni Muyinda owaizire kumanywa 
bwanyima nka Aaron Muhinda. 

Kwonka ogu Aloni Muyinda nooha? Omu kyasha kya ikumi-
na-mwenda (19th century), omu mwaka ogutarikumanywa gye 
(nka 1875-1880), Abaganda bakatahirira Mpororo banyaga 
ebintu n’abantu. Aloni Muyinda akaba omwe omu bantu 
abanyagirwe kutwarwa omubuhuuku. Omubunaku obwo 
akaba aine emyaka nk’etaano. Akatwarwa omwe omu bakama 
ba Buganda. 

Kuyahikireyo, ahabw’enda ye kutamanyiira ebyokurya bya 
Buganda, na munonga ebitookye, yatandika kurwara-rwara. 
Makamawe yamutwarira nyina omu kirwa kya Bunjabo ngu 
amujanjabe. Ogu mukazi akamuha emibazi; yamureberera 
gye nk’omwe omu baijukuru. Nawe Aloni Muyinda yaba 
omwana omuka, yaguma nahwera omukaikuru omu muringo 
gwona ogu yabaire nabaasa. Kuyabaire yahitsya emyanka 
nka ikumi-n’etaano (nka 1888), omumyaka y’okushogoya, 
bahurira ngu Abashomi (nikwo babaire nibeeta Abanyakaturiki 
n’Abakurisitayo namunonga Abarokore) bagiire omu rugamba 

n’abazigu baabo (Abasiramu). Abazigu bahangura Abashomi. 
Kwonka bwanyima, Abashomi bahangura Abasiramu.

Omu ngamba ezo, mukama wa Aloni Muyinda akahungira 
owa nyina omu kirwa kishwekirwe ekibira, we n’abakazi 
be n’abaana be. Ku yagarukire kureeba Aloni, yareeba kwo 
buzima anyetsire. Bwanyima y’engamba, yashaba nyina ku 
amumuheereza kuza kumukorera. Omu mwanya gwe, yatsigira 
nyina abazaana babiri. Aloni yagyenda na mukama we baaza 
omu Ishaza rya Kabula.

Omurimo gwe mukuru gukaba guri ogwokukwatira mukama 
we oruhago. Obunaku obwo, Abashomi bakaba nibombeka 
orutindo. Ekyakizire kushemeza Aloni Muyinda n’okureeba oku 
Abashomi aba babaire nibaakiira mukama we, nibamuramutsya 
n’omuhimbo n’amashemererwa maingi munonga. Nabo 
bonka nibatangirirana kandi nibaramukanisagye. Aloni nawe 
yayetenga kuba nkabo kandi kuba omwe aha abo bantu.

Omubunaku bukye, Aloni yatandika kwega enyuguta 
n’Abashomi. Kwonka kikaba kitanguhi ahabwokuba abantu 
nka makumi-ana bakaba baine ekitabo kimwe. Kandi 
ahabw’okugabwa yabaire aine omurimo gwa mukama we, 
akaba atagira mwanya gw’okushoma n’abandi. Atyo yatandika 
kuguma nayeshomeseza omuka. Yaguma nagaiturira ebiyabaire 
yashomireho nabandi, kandi nabara obwo nakozesa engaroze. 
Akitunga omwanya agaruka ashanga abo Bashomi ayeyongyera 
kushoma nabo.

Aloni atandika kubaijutsya ati egi nyuguta ni nanka n’egi 
ni nanka. Batangarira obwengye bwe. Bwanyima yahinduka 
omwebembezi waabo omu kushoma! Bwanyima yaija 
yatandika kwega enkwatanisa y’enyuguta kukora ebigambo. 
Nabwo kikaba kitanguhi ahabw’okutagira kitabo kye ahabwe. 
Mukama w’ekitabo akaija yakitwara; Aloni yatsigarira okuguma 
nayeyijutsya ebiyabaire akwatsire omu mutwe. Kwonka ekikuru 
akaguma natangarira rukundo y’Abashomi babaire niborekana. 
Yaguma nayetenga kuba nkabo.

Abashomi kubagarukire omuri Buganda kwegyesa engiri, 
batsigira Aloni ekitabo ky’eshaara n’ebyeshongoro. Aloni 
yayeyongyera okushoma n’okushomesa abandi.

Eizooba rimwe haija omushaija yamutengyera enama 
y’okumutwara kumugarira owabo, ow’ishe, owabaire ari 
Omwingyinya wa Mpororo. Kwonka Aloni yamwekyengyera. 
Yatiina ngu ogwo muntu atakamugarura omubuhuuku. 
Hoona nabwo n’ekyogugaruka Mpororo yakitiina. Ngu obwo 
atsigisibweho mukama we owabaire namukunda hamwe 
n’Abashomi ababaire nibamwegyesa rero ngu agarukye 
Mpororo ahu abantu baabaire batarikukunda Ruhanga?

Omu biro bitari bya hare, mukama we yaija yafeera omu 
rugamba. Omutabani owamuhungurire nawe akaba ari 
Omushomi. Yayongyera kwegyesa Aloni okushoma. Nawe 
yaija yaaza omu ngamba. Ku yagarukire, yakwatwa endwara; 
yaafa. Eka yagira enaku n’omunyangararo. Aloni yaguma 

ahami; mbwenu-shi bwo akakozire ki? Akaba ataine buhungiro. 
Yaguma natuura n’abakazi b’omuka, nibahwerwa munyaanya 
wa mukama we owafiire.

Omubunaku obwo hoona, Aloni Muyinda, yagumizamu 
nayeshomesa kwonka yaguma ataine kitabo kye ahabwe. 
Kwonka hariho Omushomi omwe owabaire akiine. Yaguma 
nakimutiiza. Obunaku bwe ku bwahikire kugyenda, 
yamutaguriraho emitwe eshatu erikushembayo – 26, 27, na 28! 
Yagimutiiza. Kwonka bwanyima ahuyagiire kugyendera, egyo 
mitwe ye kitabo nayo yagitwara.

Aloni Muyinda yamanywa nk’orikumanya kushoma 
n’okushomesa. Mukama we omusya yamushaba ku amushomesa. 
Yagyezaho, kwonka akaba ari omugara w’okushoma. Bwanyima 
haija ondiijo mushaija w’omutungi. Yamushaba ku aija 
akamushomeseza owe. Aloni ku yagiire ow’ogwo mushaija yashanga 
ateraine abantu baingi nka makumi-ana – abakazi be, abaana be, 
na banywani be. Yareeba ngu tikirikubaasika. Yababaganisamu 
ebicweka – abakazi okwabo, abaana okwabo, n’abashaija okwabo. 
Aloni yashomesa. Kwonka ekikuru, nawe yaguma nayeshomesa 
– nashoma ahari rukundo ya Yesu, hamwe n’okubonabona kwe, 
n’oku yaferaire ensi.

Eizooba rimwe, yahurira mukama we ari omu rukwe 
rw’okuguza omwe omu bakazi be nk’omuzaana, ngu bamuhemu 
ente. Yaija yatuma Aloni ngu agyende n’ondiijo mushaija 
kwakiira ogwo mukazi ngu bamuguze. Aloni yayanga okuhitsya 

obu mukama we yamugyemire. Yagyenda atenzire. Omu 
kugyenda, yareeba ekikaari kihango, yatandika kuteekateeka 
oku aratorokireyo. Ku bahikire owanyamukazi, Aloni yayerwaza; 
yayanga kugaruka owa mukama we. Nab’owanyamukazi 
bamuzibira kuguma aho, ngu tibarikwija kumuha byokurya. 
Aloni yaguzamu, yagyenda bariya bamutsigiise amaguru – 
nabareebera hare kwonka bo batarikumureeba. Ku yahikire aha 
kikaari, yatahamu, bamwakiira. Yayegambaho n’ekigyendererwa 
kye. Mukama we omusya, yataho entebeekanisa kuheereza 
mukama we omukuru embundu nk’omuhendo gw’okutwara 
Aloni. Aloni yaguma aho nashomesa muka mukama we; 
kwonka yaguma ayerarikiriire mukama we omukuru ngu 
namuronda.

Ku hahingwireho ebiro, mukama we omusya yaija 
yamutwara omu rurembo. Aho niho mukama we omukuru 
yaizire kukimanya akateeraho kumwegarurira. Batyo baaza 
omu kuramuza. Embundu n’emyino y’enjojo ebi mukama we 
omusya yahaire, mukama we omukuru yabyanga. Aha muheru 
yamuhababira omu kakiiko k’abakama. Omushango gwasinga 
mukama we omusya.

Tibyakoma aho, mukama we omusya yahabura Aloni kuza 
omu bakuru b’Ekanisa – harimu abantu enzaarwa hamwe 
n’Abangyereza babiri. Ab’Ekanisa bacwamu kumucungura 
bahayo zimwe aha nsimbi ezibabaire bashorooza nk’emitoijo. 
Batakaziheireyo, batuma ngu bareebe ogwo muntu owu 

barikuza kucungura. Kubateeraire Aloni Muyinda bati 
amaisho, ngu nikikafuuhe! Omwe owu babaire nibeeta 
Nicodemo n’okutangaara kwingi ati: “Ogu niwe muntu 
owumutugambiire?” Ku bamuhamiize ngu niwe ogwo, nawe 
ati: “Byona ebi tutebekaniise byafa busha. Ogu n’omwaana 
waitu wa kare owubatuhaire nibaza kumutwara omu buzaahe. 
Mbwenu nuwe murikwenda ngu tucungure? Ngaha buzima! 
Titurikwija kuhayo nsimbi n’emwe. Gyenda okwawe! Oine 
obugabe kugyenda okatuura ahu orikwenda.”

Abemerire enyima kuruga bumosho; Ibulayima Kyagulanyi, Kezekiya  
Disasi;  Musa  Kabusemere,  Yusito  Bakisula,  Yakobo Mulira, 
Nasanaeri Mulira, Yusito Gwavu, Orunyiriri rw’ahagati; Muyinda 
Aloni, mukama we Rev. George Baskerville ow’enkofira, Esiteri 
Bakyerabidde, Omumaisho bumosho; Musa Tabula, Enoka Kategere, 
Agiri muka Disasi, Zipola Tebuta, Enoka Kinywah, ahari Ziba 1894 
(Taylor, The Growth of the Church in Buganda)

Okwo nikwo Aloni yahonokire omu buhuuku. Akaza kutuura 
n’omwe aha bakuru b’Ekanisa. Kwonka akaguma ainiire 
mukama we rukundo mpango ahabw’okuba mukama we 
nawe akamukunda munonga. Baitu ebiro byona ebyo, Aloni 
Muyinda akaguma nashaba embabazi za Ruhanga! 

Bwanyima akaija yashururirwa Omwoyo Orikwera obwo 
arihamwe na Rev. Pilkington aha kirwa kya Kome, omu 
nyanja Nalubaale omuri 1893. Bwanyima Aloni Muyinda 
yaija yatoranwa kushendekyereza Rev. George Baskerville na 
Rev. Pilkington okuza aha mwaro gwa Mombasa omu mwaka 
gwa 1895. Kuyahikireyo, Baskerville yamuta omu ishomero 
ry’ediini omu tauni ya Frere, Mombasa. Bwanyima yaija yaba 
Omudikoni omu mwaka gwa 1901.

Akaguma ari Omudikoni okumara emyaka makumi-abiri. 
Ekyaretsire ekyo, Aloni Muyinda, arikushagikwa Bishop 
Tucker, akamara omwanya muraingwa nateeraho kugarura 
eby’oruganda rwabo, n’ebyowabo byona ebya Mpororo 
ebyashangirwe binyagirwe omwe omu Bagabe ba Nkore. 
Bimwe akaija yabigarura.

Omu kweezi kwa Kaatambuga ya 1921, Aloni Muyinda 
(akaba yagarukire Mpororo) akaahurwa kandi kugumizamu 
kuheereza Ekanisa na Ruhanga we. Obwo akaba naheereza 
omuburisa bw’ekicweka ky’owabo kya Mpororo (Rwampara).

Kuruga  bumosho: Aloni Muyinda, Sebatinda omwijukuru, na 
Edward Cook omutabani

Ahabw’okukora eki arikwikiririzamu, Aloni Muyinda 
akaija yatunga okutaikirizana n’Ekanisa. Akaba abatiza 
abaana batazarirwe mu bushwere oburikwera nkoku ebiragiro 
by’Ekanisa byabaire biri; kandi ashembeza abantu na gonje 
omu mwanya gwa vinyo n’omugati. Ekyarugiremu, Ekanisa 
yamucwa. Okurugirira aha kihandiiko kya Merian Kyomugisha 
Sebunya (The Early Life of the Rev. Aloni Muyinda, 2014), omwe 
omu banyabuzaare ba Aaron Muhinda, eka ya Aloni neshaba 
Ekanisa kushazamu okucuubwa okwo.

Ebirikukwata aha Kitabo Eki

Ekitabo eki nikitworeka byingi ebyabaireho omuri Mpororo, 
okuruga omu kutandika okuhitsya aha kurugaho kw’engoma 
ya Mpororo. N’obu kiraabe nikigamba aha bategyeki, okukira 
abagabe, oku bakurataine, kitagambire aha bantu ba buriijo 
n’ebi babaire nibakora omu magara gaabo g’obutoosha, 
okurugiirira aha bagabe, omushomi nabaasa kwega ebyabaire 
biriho obunaku obwo omu magara g’obutoosha. Mpaho 
omuntu abaase kureeba empindahinduka egyenzire nebaho 
kuhitsya hati, emitwarize eyarugireho etaine mugasho, hamwe 
n’ebyo ebirimu ensha ebirikubaasa kuhwera ab’obunaku obu.

Ekitabo nikitandikira omu kutandika, hataine kindi kyabaire 
kiriho.

Nshamba yaragara n’abashaija be, nibo bakuru b’Enganda 
z’Abahororo. Ekitabo ekyi, nikyongera kyoreka, Abahororo 
oku babaire nibaterekyerera, ekirikushusha nkentwaza 
y’amadiini agaruho obwahati. Obundi omuntu akayeburize 
yaba kyabaire nikyetengyesa okutsigisibwaho enyikiriza yeitu 
eyakare, tukahukira ediini enduga-mahanga! Hoona nokwija 
kw’Abacwezi, omuhandiiki nayoreka ahu emandwa n’amarogo 
byakomookire, okurugirira aha nyikiriza y’abantu b’obunaku 
obwo. N’obu ebitabo ebindi birikworeka ngu Abacwezi 
bakaija, batuura, kandi bwanyima bagoromoka, omuhandiiki 
ogu nayoreka ku baizire nibakubuura, bari abantu nk’abandi 

bakarabamu bakambuka Tanganyika, Nkore, n’omu birwa 
bya Nalubaale. Tibaragoromokire kuhera, nahati abamwe 
baijukuru baabo bakiriho.

Ekitabo eki nikigamba bingi ebyakare aha bukomooko 
bw’amaziina. Eky’okureeberaho endwara y’ebinyoro kikaba 
nikikiirizibwa omuri Mpororo ngu ekaruga Bunyoro. 
Omwinginya kikaruga ah’eiziina Kanyiginya mutabani wa 
Kinyoro. Rujumbura kikaruga obu Kirangama, Enganzi ya 
Kitami yabuuza Kacwa-Mabunu ahu yajumbwire emibazi ye. 
N’ebindi, n’ebindi.

Ekitabo eki nikitworeka Abagabe ababaire nibashongera 
omurimo gw’entunguuka. Eky’okureberaho – Kanyiginya, 
Kigugu-Omutamba-Mbeho akazibira abantu kubaziika omu 
mpu z’enyamaishwa. Yaragiira abantu kubyara omubimbiri – 
ekyabaire nikirinda eby’obuhangwa. Kahaya Rutinda-Ngyezi 
akombeka entindo n’enguuto kyahwera engyenda y’abantu 
n’ebintu. Muhweju yataho eiteeka ry’okwita Omushambo 
owaita enkombe, ninga eka yoona nobuyakuba etari 
y’Omushambo – kumuhereza ekifubiro kirikumara kurinda 
eby’obuhangwa!

Eri-igyenda, ensi nizikora munonga kugira obutegeki 
burungi. Kwonka Abagabe ba Mpororo bakaba nibakimanya 
ngu tibaine kuhangaara omu butegyeki. Bakaba banywa 
emibazi y’obwogi bafa, abandi babasikira. Nikwo hakaba 
habamu ababaire baremera aha ngoma, nka Mugumya, ababaire 
bateeraho kuhamba ebitari byabo nk’oku yayenzira kuhamba 

engoma ya Nyonzi. Kwonka nitureeba entwaza eyabaire eriho 
omu omubunaku obwo teramwikiriize.

Njunaki, nyina Ruhinda, akaba ayemereza engamba, 
areetaho obusingye. Obundi akaba ayemerera ahagati 
y’abarwani ati “murekyere aho”, bahurira ekiyagamba, bakwatsa 
ahansi by’okurwanisa byabo; habaho obusingye ahonaaho, 
n’obu kwakuba ahagati y’abazigu ababaire batacwaana maisho, 
nk’oku kyabaire kiri ahagati ya Mpororo n’Abacwezi. Ekindi 
nikitworeka emyooga y’Abakazi hamwe n’okushongera 
entunguuka omunsi.

Ebya Mpororo n’Abagabe baayo bikaba bitarangwa butunu, 
kwonka hakaba habamu bingi:

Ebya Kitami Kya Nyawera, nibyoreka omugabekazi owabaire 
ari emanzi kandi ari namurungi munonga omundebekaye.

Omuhandiiki nayoreka oku engamba z’omu kikaari kya 
Kahaya Rutindangyezi ez’abakazi nabatabani babo zarugiremu 
okutaana, n’Abinginya mushanju kwetongora bonka. 
N’omujungu kuyaizire yayoroberwa kukubuura ensi egyo. 
Bwanyima yaija yagigaita ahari Nkore.

Nambwenu omuhandiiki w’ekitabo eki, akaba natonzya, 
agumize ati: “…abantu nibahindurwa okwetwa Abanyankore. 
Mpororo ebure n’abantu baayo. Mpororo yo teri mu Uganda 
kurindwa?”

Ninkwendeza kushoma ekitabo eki kweyongera kumanya 
ebyafaayo bya Mpororo.

Bernard Atuhaire
Omushwijumi kandi Omugorozi

Kaatambuga 2022 

Omutwe gw’OkubanzaOmutwe gw’Okubanza

Nshamba Mugabe n’Abagabe 
Abaabandize

Ebintu byona bikaba bitariho, bikahangwa we wenka omunsi 
yoona. Niwe yahangire n’ente zoona, n’embibo z’ebyokurya. 
Niwe yabigabiire abantu boona. N’engoma niwe yazigabire. 
Niryo iziina ry’abagabe. 

Nshamba Mugabe 
Nshamba Mugabe akaija n’abashaija be abakuru. Nibo aba: 
Mugahe, Musingo, Mwishikatwa, Mwiruntu, Mwitira, na 
Mukimbiri.

Bukimbiri ekyanga ekyayetereirwe omwe aha bashaija abaizire na 

Nshamba Mugabe

Abo nibo ba ishenkuru enganda zoona eziri omuri Mpororo, 
okwihaho ez’Abashambo. Ishenkuru w’ezo nganda zoona niwe 
ogwo Nshamba-ya-Rubango.

Bakaba baterekyerera bati:

•	 Taata Nyamuhanga, owahangire eiguru n’ensi n’abantu na 
byona ebitabarwa!

•	 Taata Rugaba rwa Nyamuhanga, ogaba amagara na buri 
kantu koona akarungi ahansi! 

•	 Taata Kazooba ka Nyamuhanga ojwisiza abantu boona 
omushana gwawe kuhwezesa abantu b’ensi, n’egyo migisha 
y’omunda, niiwe obahereza okuhweza!

Nshamba Mugabe akaija n’enyonyi ze ibiri – Kanyamunyu 
n’Entuuha, enshaija n’enkazi. Akaba aine akandi kanyameishwa 
akubeeta Epa, omuziro gwa buri omwe.

Omwooga gwa Kanyamunyu gukaba guri ogw’okutooratoora 
obukooko omumbuga n’omunju y’omugabe. Omwooga 
gw’Entuuha gukaba guba ogw’okujuga nyekiro, kusiimura 
omugabe omwitumbi. 

Omwooga gw’Epa gukaba guba ogwokuhiiga obukooko 
nk’embeba, ebinya, nebindi ebyabeire bitaaha omumaju, 
birekye kurya eby’okurya bya Nshamba. 

Eizooba rimwe, Nshamba akaba ahiigire, Epa yashohora 
yaguma negyendagyenda omururembo rw’omugabe. Abantu 
bagyireba omurubungo nerya ebihagaro, bagyamira, yahinduka 
yaaza kutaaha omu kikaari abashaija b’omugabe bagikumiirira.



Nshamba Mugabe n’Abagabe Abaabandize 3

Nshamba kuyagarukire naruga kuhiiga, Epa yaaza 
kumutangirira. Abakumiirizi bagikumiirira ngu etamuhika. 
Nshamba yabuuza eki Epa yazira. Bamugambira ku Epa yaba 
eri omurubungo nerya ebihagaro. Yabaragira ku bagibinga ngu 
atarigaruka kugyireba obundi. 

Batyo abashaija be, baagirukanzya yarenga emigongo ngu 
nyentsya, Nshamba atariba nagyenda akagireeba. Kandi 
okwiha obwo, Epa tekareebwaga. Abandi bagira ngu etaaha 
omu mahamba ga Tanganyika. Niyo eba omuziro omukuru 
gw’Abashambo. 

Omushambo weena ahatura, ayerinda okuhemuka, kandi 
tagamba ndimi ibiri. Agamba orurimi rumwe – yaaba kirungi, 
ninga kibi. Tibahindahinduka ha rurimi. Okugumya amazima 
nikwo kuteera Epa.

Epa nikwo yahindukire etyo omuziro mukuru 
gw’Abashambo – ekyo nikyoreka okw’abantu babaire berinda 
obutahemuka, kandi barinda amazima, n’obufura.

Kanyamunyu n’Entuuha zaguma ziri abainginya ba Mpororo 
ya Murorwa. Owaita Kanyamunyu weena nawe bamwiita. Nari 
ayaita Entuuha nawe hoona bamwiita.

Ezindi nyonyi Nshambo ziriho, nka Oruyongoyongo, 
Enkombe, n’ezindi. Kwonka Kanyamunyu n’Entuuha nizo 
Nshambo nkuru.

Nshamba akaba aine omukazi omwe. Eizina rye akaba 
nayetwa Kyakureebwa Mugabe Nshamba-ya-Rubango. 

Nshamba n’omukaziwe ngu bakaba bari barungi munonga, 
kweshumba ahabandi bantu baburijo. Hoona, na baijukuru 
baabo bakaba bari ab’omutano ah’abandi abantu. 

Nshamba na Kyakureebwa bakazaara abaana babiri, 
omwojo n’omwishiki. Omwojo bamweta Rwanyamuhanga. 
Yamweterera Ruhanga we ngu n’empaano ei Ruhanga yabahaire.

Omwishiki bamweta Kyomugisha; ekikuratiire omugisha. 
N’okuhitsya na hati abantu ba Mpororo owayenda kusiima 
Ruhanga weena ahabwokumuhereza omwana, amweterera 
Ruhanga we. Aga nigamwe ahamaziina: Karuhanga, Karugaba, 
nainga Kazooba. 

Tibabeeta maziina nk’agamahanga agatuhereire ageeta 
abaana baabo amaziina g’Abachwezi, nka: Wamala, Mulindwa, 
Mugasha, Isimbwa, Kibuuka,Ndahura, n’agandi.

Obunaku kubwahikire, Nshamba yataasya (Omugabe yafa). 
Rwanyamuhanga, omutabani yahungurira ishe. 

Rwanyamuhanga
Rwanyamuhanga yazaara omutabani, yamweta Iguru. 
Yamweterera Iguru-rya-Ruhanga. Ngu niryo rikingira abantu; 
ngu nawe n’owokukingira eihanga rya ishenkuru. 

Obunaku kubwahikire, nawe Rwanyamuhanga yataasya. 
Omutabani, Iguru-rya-Ruhanga-Rikinga yahungurira ishe. 

Ishe yatsiga yamuha enkoni, nk’omucwe gw’abagabe 
okugwabaire guri. Ahabwokuba omugabe aba nk’omuriisa yaba 

nayebembera ensi ye. Nambwenu omuriisa ku ataatsya ente, 
enkoni agiheereza mukama weeka.

Na hati omucwe ogukiriho omumaka makye omuri 
Mpororo. Omuriisa ku atasya, ayemereza enkoni omu maisho 
ga nyineeka, amuheereza enkoni, nyineeka agyakira, obwo 
omuriisa aba yataasya orubu rwe. Nyineeka agiheereza ondijo 
oraije kuriisa. Abakare bakaba bagyeranisa obugabe, n’oburiisa. 
Nabandi abagabe ba Mpororo nikwo baagumire nibagyenza 

ogwo mucwe gw’okuheereza enkoni abo abaija kubahungurira.

Iguru-rya-Ruhanga-Rikinga
Iguru-rya-Ruhanga-Rikinga (Iguru) akaba muhango munonga 
yakira abantu boona ab’omunsi ye, nka bwanyima munonga, 
oku Omugabe wa Ankole, E.S. Kahaya II, yakizire abantu 
boona ab’omubusingye bwe. Nikwo Iguru-rya-Ruhanga-
Rikinga yakuzire atyo. 

Mbwenu, Omugabe Iguru akaba ahimbire bibiri: oburungi 
n’obuhango byombi. Niho abantu b’eihanga rya Mpororo 
baihire okugamba, ngu buri kintu ekyakira ekindi bakyeta 
Iguru. Nobu kakuba akasiisi akarikukira obundi busiisi, bakeeta 
Iguru. Nangwa n’oburungi nabwo, ngu tihaine burungi buhita 
Iguru. 

Iguru n’omukazi we, Kyabarungi, bakazaara abaana babiri. 
Omwojo akashusha munonga ishe, bagira ngu ni akahu ka 
ishe, bamweta Kahu-ka-Iguru. Omwishiki bamweta Burungi-

bwa-Iguru. Omwishiki ogwo ngu akaba murungi munonga. 
Abacwezi baija baamushwera, ishe akiriho. 

Burungi-bwa-Iguru ku bamuhitsya owabo, bamweta 
Burungi-Buhita-Iguru. Okwo omu Bacwezi niyo yagwire, 
hakagaruka omuzimu gwe. Gukaija n’ebintu bingi, n’amasyo 
g’ente, n’abashumba, ebi Abacwezi bamurongoire. Omuzimu 
ogwo kugwahikire Mpororo gwaija gwaba emandwa eyi 
Abahororo babaire babandwa. 

Hoona obunaku kubwahikire, Iguru yataasya.

Kahu-ka-Iguru 
Kahu-ka-Iguru yahungurira ishe. Kahu-ka-Iguru yazaara 
Kibira-Kyesherekwamu. Hoona nabwo obunaku kubwahikire, 
Kahu-ka-Iguru yataasya. Kibira-Kyesherekwamu yahungurira 
ishe.

Kibira-Kyesherekwamu
Kibira-Kyesherekwamu yahungurira ishe yaba omugabe. 
Yazaara abaana baingi n’obwahati abaijukuru bakiriho omuri 
Mpororo nagandi mahanga, Beene Kibira.

Omwana wa Kibira omukuru akaba ari Mukama-Nokukuumire. 
Kibira enkoni yagikwatsa Mukama-Nokukuumire.

Kibira yataasya.

Mukama-Nokukuumire
Mukama-Nokukuumire yaba omugabe. Niwe yatandikire 
okugira obushoborozi bwo kugabira abantu be amate. Okwiha 
obwo, nahati, amate gagabwa Abagabe. N’ou ishe afiire ari 
nyineeka, amate nagaheebwa omugabe owatwara. Nigwo 
murimo gwabo omukuru, okuheereza. Manya omugabe 
akamira abantu be. Kandi ahereza abantu be ebyamatungo 
n’ebindi. 

Mukama-Nokukuumire yataasya. Enkoni yagikwatsa 
omutabani, Kirima-Nsi-n’Enshozi (Kirima).

Kirima-Nsi-N’Enshozi
Kirima yayema, yaba omugabe. Omu biro bye, abantu 
bakashaaga obwingi omu nsi. Abantu baijura omumpanga 
n’omunshozi. 

Bwanyima munonga, obwo Kirima yarugireho, hakagumaho 
amatongo gabahingi, nambwenu engusyo z’enyungu zikaba 
zirebwa omumatongo ago. Ekyo kikaba nikyoreka kw’ensi 
yabaire eijwire abantu. Akaba ayetwa eizina Rugasira akiri 
muto. Kuyatwaire Engoma abantu bashaaga omu nsi, nikwo 
kumweta Kirima-Nsi-n’Enshozi na hati abaijukuru barimu 
omuri Mpororo. Babeeta Beene Kirima.

Kirima yataasya. Enkoni yagikwatsa omutabani, Rutema-
Ngamba.

Rutema-Ngamba
Rutema-Ngamba nawe yayema. Yaba omubaagi munonga, ente 
ezirikuzaara n’ezitarikuzaara zoona akaba atabuuza. Abantu 
bamweta Rutema-nzaire. Na hati abaijukuru barimu omuri 
Mpororo. 

Rutemanzaire yataasya. Enkoni yagiheereza omutabani, 
Nyamutete.

Nyamutete
Nyamutete yayema. Omu bunaku bwe, nibwo obuhere 
bwaija omu nsi. Abantu boona baarwara obuhere. Ensi yoona 
bayeyagura. 

Omugabe nawe yazaara omwana we, yamweta Nyabuhere 
abwokuba yazairwe omubunaku bw’obuhere. 

Nyamutete yataasya. Enkoni yagikwatsa omutabani, 
Nyabuhere.

Nyabuhere
Nyabuhere nawe yayema. Omu bunaku bwe, nibwo ebinyoro 
byaija. Byaizira omu buhere. Ekinyoro kyakwata omwana 
w’omugabe. Kyamukwata aha kifuba. Nikwo nakyo kukyeeta 
ekinyoro, ngu n’endwara y’Abanyoro. Omwana nawe bamweta 
Kinyoro ahabw’okuba kikabandiza ahari we.

Nahati, baijukuru ba Nyabuhere barimu omuri Mpororo. 
N’Abashambo baingi, omu gomborora Sabahari Kajara.

Nyabuhere yataasya. Enkoni yagikwatsa omutabani, 
Kinyoro.

Kinyoro

Kinyoro yayema yaba omugabe. Yazaara omutabani, Kanyiginya. 
Niho eizina ry’Abanyiginya rirugirira. Na hati Beene Kinyoro 
bariyo Mpororo.

Kinyoro yataasya. Enkoni yagiheereza omutabani Kanyiginya.

Kanyiginya
Kanyiginya yayema. Niwe yayegyeise Mpororo okuruka 
ebirago. Nawe yazibira abantu okuziika omu mpu z’ente nari 
ez’enyamaishwa zoona ezijwarwa.

Abantu bakira embeho; baruka omugugu n’omubimbiri. 
N’okubyaza yagubyaza. Ku yareebire okuyatambiire ensi 
obworo n’embeho, n’eiziina rye yarihindura yayeyeta Kigugu-
Omutamba-Mbeho (Kigugu). 

Na hati baijukuru ba Kigugu barimu omuri Mpororo.
Kigugu yataasya. Enkoni yagikwatsa omutabani 

Murengyerwaho.

Murengyerwaho
Murengyerwaho nawe yayema yaba omugabe. Omumwanya 
mukye, Butundu, ishento, yamucwaho ekicweka. 
Murengyerwaho yaburwa okutwara ekicweka ekiri 
oburengyerwa-izooba bwa Kinkiizi ekyetwa Kayonza. 

Abajungu bakashanga netwarwa omwijukuru Mugaiga. Nabo 
betwa Abarengye, n’Abashambo aba Kinkiizi. Nahati betwa 
Ababonda.

Butundu
Butundu yatwara ekicweka kye. Yazaara Mwere n’abandi baana 
abeetwa Beene Butundu. 

Butundu yataasya. Enkoni yagikwatsa omutabani, Mwere.

Mwere
Mwere omu bunaku bwe yaba munywani w’ebintu byona 
n’abantu, n’enyamaishwa. Yamanya enganda z’ebintu byona. 
Mwere ngu notaine kabi munda. Akamanya buri rurimi. 
Nahati abantu b’omunsi, namunonga omu bitebyo nibagamba 
eby’enyamaishwa zigamba, nka Akame, Empitsi, Entuuha, 
n’ebindi. 

Ebya Mwere, ab’ensi yaitu boona nibabimanya. Mwere 
ebiyabaire agambisa enyamaishwa, nahati nibakigambisa 
enyamaishwa nyingi.

Baijukuru ba Mwere bakaba bagira endijo migyenzo ei 
babaire bakora, nkegi:
•	 Engoma engabe, nka Bagyendanwa ezabaire zanga 

kuzitwara, nizibatonda, mwijukuru wa Mwere aija 
agambira Engoma agimutsindira emutoora.

•	 Ente eyanga enyana yayo, n’okukamwa, mwijukuru wa 
Mwere aija agihatika enganda, ente etoora enyana yayo, 

n’okukamwa ekamwa ahonaaho.

Ebyo nibyo ebya Mwere n’Abaijukuru.

Mwere yarugaho yataasya. Enkoni yatsiga yagikwatsa 
omutabani, Rukima-Engamba-z’Akooma (Rukima).

Rukima-Engamba-z’Akooma
Rukima nawe yayema. Omu bunaku bwa Rukima nibwo omuze 
gw’ebikaca gwaija omunsi. Ebikaca byaita abantu munonga 
hamwe n’ente zoona zahwaho. Enyingi ezimwe zikamarwa 
enyamaishwa ahabw’okubura abantu b’okuzirinda.

Baitu Rukima yahonoka, kwonka abaana be baafa bahwaho. 
Yahungira omu mwanya gw’embeho. Yaza Butobere, haihi 
n’ekigo kya Kabale.

Omubantu baingi abaafiire, hakahonokaho omukazi wa 
Rukima omukuru, Kihirwa, owabaire ari omurangi. Bashanga 
atafiire, ngu kandi bambe akaba aine enda. 

Ebikaca kubyabugire ensi yoona, Rukima bamwaiha omu 
bantu bamuta hangahari n’abantu bakye. Omukazi yaguma 
nawe. Yazaara omwana w’omwojo. Ishe yamweta Nyakizi-
Ekyatsigaire-Omu-Itaka. 

Rukima yazaara abandi baana abeetwa Beene Rukima. 
Nahati bariho omuri Mpororo, nahandi.

Rukima yataasya. Enkoni yagikwatsa Nyakizi-Ekyatsigaire-
Omu-Itaka. 

Nyakizi-Ekyatsigaire-Omu-Itaka
Nyakizi-Ekyatsigaire-Omu-Itaka yagaruka obuseeri bw’enyanja 
ya Bunyonyi. Yategyereza ngu okwezi kusherure, aze omunyanja 
ayogye kandi ayeme nakwo. Gukaba guri omugyenzo gw’abagabe 
okwogibwa omunyanja kandi n’okwema n’okwezi. Bakaba 
bategyereza okwezi kusherura omumwabazyo, rero omugabe 
n’abashaijabe bagyenda baza omunyanja. Omugabe araara omu 
nyanja ahagati. Enkoko kuzabaire zijuga, aruga omunyanja. Kandi 
okwambuka enyanja kukaba guri omugyenzo gw’okworeka ku 
ba’ishenkuru barugire obuseeri bw’enyanja. Nyakizi atyo aruga 
omunyanja, ataaha omuri Butobere ahu ishe yahonokyeire.

Nyakizi yataasya. Yatsiga enkoni yagikwatsa omutabani, 
Nyamugamba. 

Nyamugamba
Nyamugamba akaba agira amateeka okutagarukwamu eki 
yagamba kyona. Akaba atiinwa kandi akaba ari omuntu 
w’ekiniga munonga; akaba atenda kugarukwamu. Eshi 
Nyamugamba akatiinwa! 

Nawe kuyagiire kwema, yaruga Muraara-n’Egamba, 
omururembo rwabo, yaza obuseeri bw’enyanja, akuratiire 
omugyenzo gwa ishe, Nyakizi, okwogibwa omunyanja 
n’okwema hamwe n’okwezi n’ebintu byona.

Okwezi kuhasirira obweme bw’omugabe kandi hakaba 
hatabaho bigambo by’emandwa, biba ebirikwera byonka. 

Omugabe ku aruga omu nyanja kutsigamu ebibi bye 
byona, ashanga Murorwa, engoma y’Obugabe, esiigirwe inoni 
n’engoma zaayo ezindi n’ebintu byayo byona ebigikoraho. 
Omugabe aija na Rubuga (Munyanya owu ayema nawe) baheza 
kuhasirirwa, nabo bagira omugyenzo gwokuhasirira ebindi 
bintu by’omunsi. 

Omugyenzo gw’okuhasirira gukaba gugyenda guti: batahisa 
amaizi omu macuba ageeshera ente, amasya agatariho kaatika 
koona. Gatahwa abaana bato bonka, aboojo n’abaishiki 
abashugaine kandi abaine ba ishe-bo naba nyina-bo bombi. 

Bareeta obushaka bw’enyawera n’omugoshora. Babikoza 
omu inoni nibamisiira abantu boona n’ebintu byona. Omugabe 
na rubuga ku baheza kuhasirira ekicweka kikye, baheereza 
abatsigazi bagyenda nibasiiga inoni abantu boona, n’Engoma. 
Murorwa ekaba eshushana na Bagyendanwa, kwonka yo eri 
omuti gumwe. Kandi ekyasha eki Bagyendanwa eine omu buso 
n’ekya Murorwa. Omuntu wa Nkore akakireeba azindukire 
Mpororo yakiiba ahari Murorwa. Okuhasirira kukwahweire, 
Nyamugamba yayema. 

Bwanyima kuhahweireho obunaku buraingwa, Nyamugamba 
yataasya. Yatsiga yahereza enkoni omutabani, Kagyenda, niwe 
Murari. 

Beene Kagyenda n’aba Nyamugamba bariho omuri Mpororo 
nobwahati.

Kagyenda
Kagyenda Niwe Murari I.

Kagyenda niwe yatandikire okuba omugabe ow’engyendo 
n’okutabaara, naronda n’abantu ab’okugaruka omu nsi omu 
myanya yabo abaitsirwe ebikaca.

Kagyenda Murari I yagyenda ensi yoona nakwata abazaana 
n’abahuuku omuri Congo na Bunyere erugwamu abantu 

abagufu n’abashongoire amaino.
Yayambuka na Makara, omuri Bushongora. Omurimo gwa 

Murari gwaba okugyenda, okutashutama hansi. Eiziina nikwo 
kumuhama ngu Omugabe w’Ekirare, otatuura mubutware 
bwe. Ezo nsi ziyagyenziremu yanyaga abantu b’okuta omu nsi 
ye. Abamwe babashwera; abamwe babagira abazaana; n’abandi 
baaba abahuuku.

Enganda zoona zaaba ezo ez’Abagabe mukaaga ababandize 
okutaho oruganda rwa Nshamba, nirwo rwa mushanju. Nizo 
nganda ezarugire oburugwa-izooba. Tihaine zindi ahu zarugire, 
kureka emiziro eyi abantu abamwe baazizire nibaiha omu 
kwitana kwabo bonka.

Kagyenda Murari, engyendo n’ehururu kubyahweire, 
bwanyima, yataasya. Enkoni yatsiga yagiheereza Nyamushana. 
Yagitsigira abandi baana. Nahati barimu baingi omuri Mpororo. 
Abaijukuru beetwa Abanyabusaana. Bakaba nibatwara Kajara. 
Beene Kihondwa, bakaija barwanisa Abanyabusaana, bahungira 
Rujumbura.

Nyamusaana
Nyamushana, ni omwana wa Kagyenda Murari I, owagizire 
engyendo nyingi n’okutabaara, nasherura okugarura abantu 
omu nsi ahabw’okuba ebikaca bikaita abantu baingi munonga. 
Ekicweka ky’abantu ababaire baijwire ensi omu biro bya 
Kirimansi ekyafiire bagira ngu kikagira abatsigaire omu nsi. 
Kagyenda Murari nikyo yarabaniremu munonga okureeta 
abantu omu nsi ab’enganda ezindi. Kagyenda Murari yataasya, 
yatsiga enkoni yagikwatsa Katuragara.

Katuragara
Katuragara akazarirwa omu kyanda kibi munonga; nibasherura 
akanyantsi koona kabuzire, kureka enturagara zonka. Ekyanda 
kikaba kiteera munonga Mpororo, hatsigaraho enturagara 
zonka. N’obu yakuba omukazi w’omugabe w’ensi, omwerere 
we akaba aburwa otunyantsi tw’okumwarira. Bata otwahi twe 
ahaiguru y’enturagara bamubyamya ahaiguru yazo. 

Niryo iziina eryahairwe Katuragara, ngu ni Kitambira, 
akatambira Mpororo, abantu n’ente hamwe ni’bihingwa 
byabo, okutahwaho ahabw’okuba Ruhanga akagihereza amaizi. 
Mpororo egira amaizi gaayo g’enshuro agatooma. Katuragara, 
yakura; yayema, yaba omugabe. Omu biro bye, Ruhanga we 
yaguma nabaheereza ebyanda birungi ebitakihika ahari kiri 
ekiyazairwemu.



16 Abagabe ba Mpororo Ababandize

Bwanyima Katuragara yataasya. Enkoni yatsiga yagikwatsa 
omutabani, Muzira-Bahungi. 

Nahati abaijukuru baruho, Abashambo Babaturagara.

Muzira-Bahungi
Muzira-Bahungi yayema. Omubunaku bwe, niwe yagabire 
Kalinga, Engoma ya Rwanda, yagihereza Ruganza Niwe 
Mwami. Nahati, Abakama ba Rwanda betwa Abaami. Muzira-
Bahungi niwe yabingire Abatwa omuri Mpororo. Yabahereza 
Ruganza ngu bakorere Kalinga. 

Obugabe bwabaganisibwamu kabiri, Ruganza yatwara 
Kalinga, yaaba eya Rwanda, Murorwa yaguma Mpororo 
n’abaana bayo. 

Omutwe gwa KabiriOmutwe gwa Kabiri

Abagabe Abandi
Muzira-Bahungi akazaara abaana bataano n’omukazi we omwe 
omukuru. Nibo aba: Mutsyaba, Katwa Mutakama (owazairwe 
obu bareeta Abatwa), Mucwezi, Nyonzi, na Mugumya. Muzira-
Bahungi yaraga abaana be, Murorwa, okugitwara embu nk’oku 
okuzaarwa kwabo kuri, nibahaana enkoni nk’oku bakuratana 
omu kuzaarwa.

Muzira-Bahungi bwanyima yataasya. Enkoni yatsiga 
yagiheereza omutabani omukuru, Mutsyaba. Muzira-Bahungi 
akatsiga yaraga ngu abagabe abariija bwanyima barekye 
kuhwitira ahangoma. Bagume nibategyekyera emyaka 
egyezirwe. Barekye kuraazana, kikareetaho akabi omuribo 
n’ahari Murorwa.

Mutsyaba
Mutsyaba ku yaherize aha ngoma emyaka ye eyaragainwe, 
enkoni yagikwatsa Katwa Mutakama. Atyo Mutsyaba yataasya. 
Niho harugiriire abagabe okutatuura munonga aha ngoma. 
Baguma nibanywa emibazi y’obwogi erikwita bataasya ngu 
batatuura ahangoma.

Katwa Mutakama
Katwa Mutakama yayema ahatubu rwe. Yazibira abaana be 
okukama ente, yakigira omuziro n’ekiragiro ekitarirugaho; 
n’okuhitsya n’eizooba eri. Omugabe Mutakama bwanyima 
yahitsya emyaka eyaragainwe. Enkoni yagikwatsa omurumuna 
Mucwezi; owazairwe obu Abacwezi baija. Katwa Mutakama 
yanywa obwogi, yataasya. 

Mucwezi
Mucwezi akategyeka bwanyima ya Mutakama. Ku habaire 
hatsigaire abinginya abandi babiri kutegyeka, orubu ruri orwa 
Nyonzi, omurumuna, Mugumya, yagira ati, “Kandi n’ogu 
atware Engoma nyowe ndi aha?” yahamba Murorwa, yagitaasya 
omuka ye, abantu baingi bamushagatira.

Nyonzi yabura owamuhereza enkoni. Yaba ishaaga omu 
Bashambo. Nahati, abaijukuru beetwa Ishaaga-ryenganda-
Nshambo ahabw’okuba ishenkuru-bo taratwaire Ngoma.

Abashambo boona bayeteerana kurwanirira Murorwa, 
bagumize bati: “Abantu ba Mpororo tibarigumira aho Murorwa 
eri omumikono y’ekyebumbe”.

Engyezi ya Kagyera eyeza ebibi (Nicholas Kabagambe)

Barwanisa Mugumya Ngabo ngu bamubingye. Bamukwata, 
bahanuuza eki baramukorere. Bahanurirwa abahanuuzi ngu 
Mugumya n’ekyebumbe ngu tarikwitirwa ahabutaka bwa 
Mpororo Murorwa akabujweraho. Bamukomesa oruhu 
rw’embuzi rubisi aha maisho, bamushembe ebigyere n’empu 
z’embuzi arekye kugyenda naribata aha butaka bwa Murorwa; 
nari kugyenda nagireeba. Bamutwara omu ngyezi eya Karagwe, 
ahari Kagyera. Niyo ekaraba ebibi, bamunaga omwo.

Abashambo boona n’abandi abantu bakuru ba Mpororo 
baterana kugira emigyenzo y’okukaraba kw’engoma Murorwa; 
n’okuronda omugabe w’okuhasirira n’ebintu byayo.

Bataho Murarira-wa-Rutungu (Muraarira) yayema. Akaba 
atuura Rutungu; narinda obukiizi bw’orubaju rwa Karagwe 
ngu etaryambukirwamu Abacwezi bakaija Mpororo ahagati 

ahabw’okuba ensi ezo zoona obuseeri bwa Kagyera Abacwezi 
bakaba baaherize kuzikubuura.

Muraarira
Muraarira yayema, yatwara engoma Murorwa. Yatwarwa omu 
ngyezi okuhikiiriza emigyenzo y’obugabe nk’oku Abagabe ba 
kare babaire batwaza.

Murarira kuyayemire, orurembo yaruta Kyanyonza omuri 
Kajara omu Gomborora ya Mumyuka. Kandi Omugabe 
Murarira yagira omwooga gw’okuhanuura n’okukyeena. 
N’okuhitsya nahati abaijukuru nibo bahanuura, kandi nibo 
bakyeena. Omunganda Nshambo, Abaraarira nibo bahanuura 
kandi bakakyeena. 

Murarira nawe obunaku kubwahikire, yanywa obwogi, 
yataasya. Enkoni yatsiga yagiheereza omutabani, Kagyenda, 
niwe Murarira II.

Kagyenda Muraarira II
Kagyenda Muraarira II yayema, yataaha Ihunga; yaruga 
Kyanyonza. Abaana ba Muraarira abato baguma Kyanyonza, 
na mbwenu ni baingi omuri Mpororo. Bakatwarwa kuhanuura 
omu nsi zoona ezihereire Mpororo, Nkore, Karagwe n’ezindi 
ensi nyingi.

Muraarira-Mahamba niryo iziina rye ahabw’okuba akaba 
atatuura mururembo, akaba ataaha omunte. 

Kagyenda Muraarira II orurembo yarutwara Ihunga, aha 
rushozi oruri omu ntaaniro ya Kajara na Rukiga, nereeba 
Mpororo yoona. Omugabe Muraarira II akaza Ihunga naafa 
ngu n’obu araabe atagyenzire, ensi ye, agume nagireebesa 
amaisho, oku erikushusha, n’oburungi bwayo. 

Obunaku kubwahikire, Kagyenda Murarira yanywa, 
yataasya. Enkoni yatsiga yagiheereza omutabani, Kasaasira. 
Murarira, Bakamuziika Kyanyonza, aho haihi n’eishaza rya 
Mumyuka, Kajara omu ngorogoro nyingi.

Abandi abaana/baijukuriza be ni Beene Kagyenda, bariho 
ni baingi.

Kasaasira
Kasaasira yayema. Yaruga Ihunga, orurembo yaruta Mparo. 
Abantu batoijera haihi; abandi bareka kutemba ebibungo. 
Eiziina rye akaba ayetwa Kashaija-Kazima. Bamweta Kasaasira, 
ahabw’okuba akasaasira abantu be, okutemba Ihunga n’emitoijo 
n’ebindi bingi ebi yasasiire abantu. Yaba omugabe murungi 
munonga. Baitu akaba aine amaani makye g’omubiri.

Akaba aine abarumuna bashatu aba ishe na nyina, 
abakuratana nawe. Engoma nk’oku ekiragiro kyabaire kiri, 
ky’okusikirana Murorwa, Kasaasira yanywa, yataasya. Enkoni 
yatsiga yagikwatsa omurumuna Kanyatsi.

Baijukuru ba Kasasira ni baingi omuri Mpororo n’ezindi 
ensi. Kandi baba abatungi b’ente munonga ahabw’okuba ente 
omu nsi yaitu nikyo ky’obutungi munonga. 

Hoona n’okuhitsya omubiro byabwanyima munonga, 
omunsi y’Ankole, omubusingye bw’Omugabe Charles 
Gasyonga II, mwijukuru wa Kasasira, Kanyururu, akakiza 
abantu boona ab’omuri Nkore ente okwihaho omugabe wenka.

Omu baijukuru ba Kasaasira harimu Ow’Ekitiinisa R. 
K. Kanyamunyu kangaaho wa Nkore Buhweju. Abaijukuru 
babugire hoona.

Kanyatsi
Kanyatsi, murumuna wa Kasaasira, yayema. Orurembo yarwiha 
Mparo; yaza Rurangara, ekibungo ekitungamiire Bukinda. 
Yarugamu, yashuuma Nyabugando na Kayonza. Nawe yaba 
omugabe murungi w’obusingye. N’eitungo ryayeyongyera. 
Kuyashuumire aha nsi, amasyo garagara Mpororo eyera, 
gakanya.

Ebirungi tibituura, akaba ashemereire kutuura. Baitu 
ahabw’okuba akaba aine abandi enyima, abarumuna, 
abategyereize kuheebwa enkoni, Kanyatsi enkoni yagikwatsa 
Mugambira-Ngoma – bwanyima bamweta Mugambira-Munju.

Kanyatsi yanywa, yataasya. Bamuziika Nyabugando.
Abaana be bashuuma Kashate aha Nyanja, n’Omunshenyi. 

Amasyo gaabo gakanya munonga.
Baijukuru ba Kanyatsi nibo beetwa Abanyatsi. Abanyatsi 

baba abatungi, bayeshumba bakuru baabo Abasaasira. Amasyo 
gaabo gakabatwara omunsi nyingi.



Abagabe Abandi 23

Omubanyatsi abakuru ababwanyima, akaba ari Mpweza, 
akaija yazaara omutabani, Muhamya. Muhamya yazaara Eriya 
Kakuruuru, owabaire ari ow’eishaza Kahima Nshaara aha 
butware bwa E.S. Kahaya II Omugabe. 

Omu baijukuru abataahire Buganda bakagyenda n’omugisha. 
Ishenkuru-bo, Mashagazi, akatungirayo aha butware bwa 
Kabaka Suna. Kandi Magango yatunga aha butware bwa Kabaka 
Mutesa. Kandi hati mbwenu omu butware bwa Kabaka ogu, 
Mutesa II, hariho omwijukuru, iziina rye ni Agusta Barungi, 
n’omutungi orukukiza abantu baingi munonga. Abantu boona 
abahweirweho ente boona Abahima ba Buganda abatagiire 
Bukedi (Bukiri), niwe bazaho boona ngu abatambire. 

Mugambira-Munju
Mugambira-Munju yayema, orurembo yaruta Katabonwa, 
obuseeri bwa Rwentobo. Obwahati aharukurebana na 
Rwentobo omu maduuka n’akatare. Mugambira-Munju akaba 
atashohora heeru. N’abantu be ababaire baija kumutoijera 
bakaba bashutama omu kibuga agamba nabo, we ari omu nju 
ye. N’omwanya ogwo nigwetwa Katabonwa na hati. 

Mugambira-Munju, ahabw’okutareebwa, okutashohora 
heeru, abantu bamwanga ahabw’okubateeza omushana n’enjura 
aheeru we atashohoire. Nawe ku yareebire abantu bamwanga, 
yabagira ngu akarwara. 

Bwanyima yaija yashaba okuheereza enkoni omurumuna, 
Mukungu, atyo yanywa obutwa, yataasya obunaku bwe 
butakahikire.

Abaana be batunga amasyo gente maingi, gabuga ensi yoona. 
Na hati abaijukuru bari hoona omuri Mpororo n’Ankole 
n’ahandi hoona. Nibetwa Abagambira.

Mukungu

Mukungu yayema. Ku yaherize kwema, yaruga omu ngyezi, 
ekyanda kya Mpororo kyashangwa kyataaha. Yaza Rukiga. 
Orurembo yaruta Rugarama eruguru ya mishani y’aba Church 
Missionary Society ahu eri hati. Yatuura okwo. Yahunga 
omushana. Yatuura ari omusinzi w’amaarwa agaruga omu 
mugusha. Ageetwa omuramba.

Ahabw’okugunywa munonga, yajumbura eky’okugwongyera 
amaani n’obunuzi. Kandi omuramba, ogw’abakama gugireho 
omutaano n’ogw’abantu ba butoosha. Ogw’omugabe gwateebwamu 
obwoki. Nigwo gwetwa enturire. Kwonka obwo omuntu weena 
tiyaikirizibwa kuhiisa nturire, nari okuginywa otagiterekirwe 
mugabe. Yaba omusinzi buzima. Omu bagabe, niwe musinzi 
owabandize; kandi owareetsire enturire. Baitu amaarwa agaruga 
omu bitookye bakaba batakagamanyire. 

Rugarama ahi orurembo rwa Mukungu rwabeire ruri

Mukungu yayekorera eby’abasinzi. Emanja yacwa oku  
yayenda ahabwe. Abantu bamweta Mukungu-Ohiisize. Ngu 
Mukungu-Ohiisize orikumuhakanisa namwima amaarwa. 
Abantu boona baayekorera ebirikubagasha. Ebye baabihwaho. 
Abantu baagira abakuru b’enganda zaabo baaguma 
nibabashoboorora. Na hati, ohurira nikigambwa ngu, “Noocwa 
ogwa Mukungu-Ohiisize.” Ekigambo kyatandikira aho omuri 
Mpororo, na Nkore kyaija kyahikayo.

Abakuru b’enganda baaba nibo baaba abaramuzi. Bakaihirira 
obwo obwa Mukungu-Ohiisize, obu baamuhwaho bakeeramura.

Mukungu-Ohiisize enkoni yagikwatsa omutabani Ishemurari. 
Yanywa; yataasya.

Baijukuru ba Mukungu-Ohiisize nibareebwa. Hati nibeetwa 
Abakungu. 

Ishemurari
Ishemurari ku yayemire, orurembo yarwiha Orukiga, yarutwara 
aha ntaniro ya Rwanda, Nteko; ngu ahungye etsindo y’Orukiga. 
Ngu abantu bagume batoije kandi omugabe amanye ebiri omu 
matware ge agandi. Rwanda niyo Obuganza owa Ruganza, niyo 
Rwanda enkuru. Mpororo na Rwanda zikaba nizitanisibwa 
omugyera gwa Nyabarongo. 

Ishemurari yatuura okwo kwonka kandi abantu 
ab’oburengyerwa-ezooba omugabe yabaza hare okutahuriza aba 
Kayonza eya Kinkiizi n’Obutumbi, niyo Rujumbura. Na Igara 
yaaza hare n’orurembo. Okutabaara Nteko ahari Nyabarongo 
kwaba hare. Ahabw’okuba hare munonga, yatwara orundi 
rurembo omu rushozi orutungamire Katabonwa na Kyobo. 
Orumwe orurembo rwagumayo Nteko kurinda entaniro na 
Rwanda.

Beene Ishemurari abaingi abagumire Nteko, bakaba 
Abanyarwanda. Babeeta Beene Singuza, abakunu baguma bari 
Beene Ishemurari.

Ishemurari yakura, Enkoni yagikwatsa omutabani, Muhweju.
Ishemurari yataasya. Abaijukuru ni baingi. Nibo babaire 

barimu Ow’Ekitiinisa Nuwa Mbaguta n’abandi abarumuna. 
Owahererukire kushongoka munonga omuri Ankole ni 
omwami Christopher Kafureeka, akaba ari ow’eishaza Kaigo 
wa Gasyonga II.

Muhweju
Muhweju ku yayema, orurembo yarutwara Nyakizinga. Ekaba 
etakagiraga Mugabe. Yagigira empima yagitaasya amasyo 
g’ente. Yaruga Nyakizinga yaaza Kirarumbi. Niho yayeteirwe 
iziina Kigiro; ngu ekaba eri ekyaro kibi; yagigira nungi. 
Yarugayo yagaruka Kajara. Orurembo yaruta Mabaare, haihi na 
Kagamba, ahu eishaza ryabandize kare. Abaana be, abaijukuru, 
n’abazaana bagumayo nibahinga, yagigira obutaka bwe.

Ku yabaire ari omu rugyendo rw’okutayayira Rujumbura, 
omu kicweka ky’Oruhinda, yashangayo enyonyi z’Enkombe. 
Yazihiiga yaragiira abahiigi ngu bataziita. Baakwata ezo 
Nkombe n’obwegyendesereza bwingi. Yazireeta yazitunga 
zayetwa Abainginya ba Ruhinda. 

Omu bunaku bwa Muhweju, omuntu ku yabaire aita 
Enkombe, bamwita agwa nayo. Kandi ow’oruganda orundi 
bakaba bamwita n’ekaye yona.

Yakura yahitsya okutasya, Enkoni yagikwatsa omurumuna, 
Bigyeyo. Baitu Muhweju, ensi egyo yagitsigira abaana be 
bwaba obutaka bwabo. Abaana ba Muhweju na hati beetwa 
Abashambo b’Abahweju. Ahu Abajungu baiziire, bashangire 
Kigiro eri obutaka bw’Abahweju. Bakashanga Abanyankore 
barugire kuterayo, owa Bwesharire. Ntare yamuteera banyagayo 
ente bataaha, baitu ensi tibaragikubwire. Ekagumamu bakama 
baayo. Nayo ekakubuurwa Abajungu okugigira Nkore.

Bigyeyo
Bigyeyo ku yarebire ngu mukuru we akakwata ensi y’okutsigamu 
abaana be, nawe ku yaherize kwema, ku yabaire naruga omu 
ngyezi, ku yahikire omumugongo ogwetwa Karora, omu 
Gomborora ya Maziba, yataho orurembo ahu enguto etaaha 
Kabale eraba. Yatuura aho yahunzya amasyo yagohereza ahansi 
Mpororo eyera. Yatsigara enkoroogi, Karora. Ku aheza kugigira 
enshambu ze, agitsigira abaana be, yabatiinisa omushwija gwa 
Mpororo eyera. Yagyenda yazingura Ngomba. Ngu nagomba 
ahegamiire enshozi. Eri omu Gomborora ya Sabahari, Kajara.

Baitu abaana n’abazaana yabatsiga Karora, nawe 
yabatungirayo obutaka nka mukuru we oku yagizire. Nawe 
yagira enshambu ibiri, eya Bugahe n’eya Butaka.

Bigyeyo yakura, yahitsya okutaasya. Enkoni yagihereza 
omutabani, Itanzi. Eka ye eya Karora na byona eby’okw’Orukiga 
yabiraga abaana be abato. N’okuhitsya na hati, Karora n’omuri 
Beene Bigyeyo. N’obu baraabe bafiire, hoona tihabuzire kafuuzi 
akaijukuruza.

Omu ba Bigyeyo, nimwo haarugire omukungu mwijukuru 
wa Bigyeyo. Iziina rye ni Kanyuruzi, Abajungu niwe baashangire 
natwara Karora.

Itanzi
Itanzi yayema, yaruga omu nshozi; yaza Omubwera, bwanyima 
yataasya Rujumbura. Orurembo rwe yaruta Oruhinda. 

Yabuga engoma, tiyayenda kushutama hamwe nari kuhinga. 
Yaguma nagyenda omu nte ze, nashuura n’abantu be, hamwe 
n’okumanya ebiri omunsi ye.

Itanzi akaba emanzi munonga; yaguma natabaara 
omumyanya miingi. N’okuhiiga yahiiga munonga.

Eizooba rimwe, Itanzi akaba ahiigire Empara, kuyaza 
kusinga kurekyera, ekiti kishongoire kyamucumita okuguru, 
ahaifo y’okuju yajwa munonga. Baitu bakaba bahiiga n’omubazi 
gw’abakama gwa ebyomooro, okwomya obuhuta bw’amacumu, 
n’obuhuta bwona. Baitu ahabw’okuba Omutara tegira maizi, 
baronda amaizi kwozya eshagama ngu babone kutaho omubazi 
guhikye aha buhuta baitu eshagama yarema, baakoma byarema.

Hakaba hariho omutsigazi omwe w’Omushambo, 
omu bainginya. Eiziina rye akaba ari Rushongoka. Yataho 
omunwa yagirimika, bataho ekyomooro; obuhuta bwayoma. 
Rushongoka abantu bamweta Murigatsa. Itanzi yamurongoora 
ensi ya Nshenyi omu bibungo bya Bushwere. Nahati abaijukuru 
abamwe, Abarigatsa, batwire omunsi egyo eya Mpororo. Ensi 
egyo niyo bakomookamu.

Itanzi yazaara omwana w’omwojo yaija ashatukire omunwa. 
Owa kabiri, yagira omukono guremaire. Owa kashatu yagira 
eirari. Baitu bakaba emanzi munonga nka ishe-bo, kwonka 
tibagira migisha. Engoma Murorwa yayanga abaana ba Itanzi.

Abantu b’ensi kubarebire ngu abaana ba Itanzi tiharimu 
nomwe oshugaine ow’okutwara Engoma, ahabw’okuba 

omutwara Ngoma aba oshugaine, ataine nkojo mu buso, ataine 
irari, ataine nshongo, atari kutwara mosho, kandi atafiire ogwa 
buryo.

Omu butware bwa Kagyenda Murari II, bakashangwa 
baragwiire ngu aha Mugabe wa mwenda, Engoma eryatama, ngu 
eryabura omugabe. Abagabe okuruga ahari Murari II okuhika 
ahari Itanzi, Itanzi akaba ari owa mwenda, Ekyarangirwe 
kyahikirira.

Batuma abahanuuzi Abararira ngu bahanuure omugabe ahu 
ariruga n’ahu arizaarwa n’Oruganda orurimuzaara.

Bateera entenyo y’okuraguriza enganda zoona: Abagahe, 
Abaishikatwa, n’Abaitira. Entenyo yakwata Abaishikatwa, 
bakaba baine emiryango ebiri: Beene Kivuna na Beene 
Mondoigo. Entenyo yayerera omwa Mondoigo, ngu, Bareete 
omwishiki enjeru orarinde engoma Murorwa.

Baza omu baishiki ba Mondoigo. Entenyo yakwata 
Kibumbire-Kya-Nyanju. Enjeru yamwerera, bamushorora 
omubandi baishikyi. Yarindwa abakaikuru n’abandi bashaija 
b’ekikaari.

Eiziina rya ishe Kibumbire akaba ari Nyanju, omukuru 
w’Abaishikatwa, ab’omuryango ogwa kabiri, Beene Mondoigo, 
ahabw’okuba Beene Kivuna nibo b’omuryango gw’okubanza. 
Kivuna niwe mukuru wa Mondoigo. Kibumbaire niwe Kitami. 
Yategyereza obu Itanzi aritasya.

Itanzi ahabw’okutagira ow’okumuhungurira, akahwitira 
aha Ngoma. Abaana be yabahereza okurinda Kagyera, hamwe 
n’Abanika barinde Abacwezi bataryambuka Kagyera okutaaha 
omubutwaare bwa Murorwa ahagati. Ishe ab’Abanika, 
mugyenzi wa Itanzi munonga akafa akiri omutsigazi; abaana be 
yabamuraga. Yabahereza okwiha Kakitumba okuhika Ngarama, 
aheegamira Bukanga.

Beene Itanzi yabaheereza Bukanga yoona n’okugarukira 
ahari Kitara, niyo Kooki, na Kibumbiro aha nyambukiro ya 
Kyaka, ahu Abacwezi bayambukiire nibaija Kaaro Karungi. 
Bagarukira Bushenga obuseeri; obuseenu eri owa Katuku-
Ka-Rubango owabaire natuura Kasaana haihi na Rukoma, 
Omwitira mutabani wa Rubango-rwa-Kabungo, mwijukuru 
wa Mwitiroha.

Itanzi enkoni yagihereza Abakumbi, Abatsyaba, n’Abatwa 
abatakutwara ngoma, ngu bagirinde.

Itanzi yanywa; yataasya, bamutabariza Kyoga. Abaana 
be baaza omunsi yabo Bukanga; bariisa, nokuhikira kimwe 
Kiguma yoona, obwo Abacwezi batakaizire. Bategyereza 

omugabe oryema.

Omutwe gwa KashatuOmutwe gwa Kashatu

Okwema kwa Kitami
Itanzi kuyatahize, abantu boona batataana, bayetaahira omu 
byanga ahu bayenzire kutuura reero bategyereza Ruhanga oku 
arigira Engoma.

Abaishikatwa batebeekanisa Kitami kwija kuza aha Ngoma. 
Bamureeta bamuta omu kibungo kya Nyakatunguru ekitaanisa 
Obwera na Kabungo. Yatuura aho, nahati, ebyayombekirwe 
aho ebimwe bikibaho. Yatuura aho okuguma nareeba ensi ye 
yoona, ahabw’okuba akaba atarikubasa kugyenda ensi ye yoona 
n’ebigyere. Ekibungo kya Kyamugashe, ago namatongo ga 
Kitami.

Kibumbire niryo iziina rye ery’obwishiki. Enjeru 
kuzamutoraine omu baishiki boona ab’eihanga, bamweta 
Mugombwa-Boona. Kuyahikire aha kibungo ekyo, yayema. 
Abantu be boona abaingi bakaija nawe naza kwema, bwanyima 
yayetwa iziina Kitami. Ngu omugabe omukazi otaine eki 
amanya. Obunaku obwo, Engoma yabanza okubura omuhi 
w’obwengye n’omuhanuuzi. Ensi yashobera abantu bayo.

Kitami kya Nyawera

Kitami akaija n’omukazi mukuru, ishenkazi kuguma 
namureberera ahabwokuba Enganzi ye, akaba ari na omukazi 
ondiijo owabaire ari omurezi we, Kitami akiri omwaana.

Enganzi ya Kitami, akaba nayetwa Kirangama. Kitami akaba 
ataruga mu kitabo, na’amate bakaba bagamushangisayo.

Batorana abaishiki ikumi ab’okutuura na Kitami; bana asiiba 
nabo; mukaaga araara nabo. Abaishiki barungi munonga, ngu 
ku yabaire areeba omubi, atanaka.

Kandi bakamugirira abahuuku n’abazaana – abahuuku 
b’okushenya, abazaana b’okutaha amaizi. Baitu bakaba batuura 
enyima y’ekikaari.

Okufuruka kwa Kitami Naruga Bwera Naaza 
Rushenyi 
Kitami yareeba ngu ku ashohora kureeba ensi ye, areeba 
orubaju rumwe. Oburugwa-izooba areeba ekicweka kikye 
kirikwera. Kandi areeba eky’enshozi ekirikwiragura. Ayenda 
ahu arikubasa kureebera ekicweka ekirikwera; ekirikwiragura 
akakitera omugongo ahabw’okuba Kitami ku yabaire areeba 
enshozi mpango ezirikwiragura haihi, zimutiinisa, ngu oshusha 
oti zaza kwija kubagweera.

Kirangama yatuma omukuru w’abahuuku babashaija 
ngu agyende asherure aha migongo ey’oburengyerwa-izooba 
aharikureebwa enshozi zirikwera.

Mukuru w’abahuuku yagyenda nareeba enshozi ezegamiire 
Orukiga. Yahika aha rushozi orwa Kyanzaire, yareeba hari 
harungi kandi hariyo abantu b’okutoija ebyokurya. 

Ahari Kaine omwe aha bayombekire orurembo rwa Kitami

Mukuru w’abahuuku yagaruka yagambira Kirangama amakuru 
marungi. Hakaba hari harungi ngu kandi nahokuta ishaazi 
hakaba niharebagye ezo nshozi zirikwera. Kandi yamugambira 
ku hariyo amaizi n’abantu bokutoija.

Kirangama yatuma mukuru w’abahuuku ngu ataahe 
Kayonza, baze kuruka engozi ya Kitami n’ez’abandi 
ahabw’okuba eyi bamuretsiremu n’obu yabaire ekiri nsya, 
akaba atakigihikamu. N’ez’abakaikuru, abarezi be n’ez’abaishiki 
be kuzirihwa babone kufuruka okuruga aho Obwera batahe 
Rushenyi, Bwishikatwa.

Rwakitami: Ahu Kitami yataire orurembo rwe bwanyima y’okuruga 
Nyakatunguru. Omu kishushani ni omwinginya wa Rwampara 
Nicholas Kabagambe mwijukuruza wa Aloni Muyinda arikucondooza 

n’okuhamya ebyahandiikirwe ahari Mpororo na Kitami.

Engozi ku zahweire iruka, Kirangama yatuma Kayonza na 
Kanyonga na Kyobo na Kaine ngu bombekye orurembo rwa 
Kitami, batasyeyo aho n’aho. 

Ebiro bikye ku byahweireho, bayeta abaheeki, ngu 
Kirangama, abe niwe yabandiza mukama we omururembo. 
Ngu nigwo gwabaire guri omugyenzo, ngu kuhakuba haruho 
ekintu kyona kibi, Kitami ashangye bakimwamuriireho.

Hakurataho abaishiki, Kitami yatsigarayo n’abakaikuru.

Nyekiro, abahuuku baheeka Kitami ahabw’okuba akaba 
atarebwa abandi abantu. 

Ngoma, haihi na Rwakitami. Emwe aha mbuga za Kitami 

Rwakitami ahu abantu b’enyikiriza eya ira barikushabira. Ebyafaayo 
nibyoreka ngu Kitami akaba aine amaani agatari ga buriijo 
ekyarugiireho okutandikaho enyikiriza eya Nyabingi bwanyima y’okufa 
kwe.

Kitami yafuruka Obwera; yataaha Bwishikatwa owaabo ahu 
oruganda rwabo rutuura ahakibungo Kyanzaire (Rwakitami).

Kibumbire Mugombwa 
Kitami amaziina ge amakuru ni Kibumbe ngu ekyabumbirwe, 
Mugombwa ngu owatorainwe ensi omu baingi, Kitami ngu 
Omugabekazi otagira eki amanya.

N’ensi yona yashoberwa, etakigira kiramura, kwonka 
teragizire kabi, ekaguma eine eihorere. Abantu boona 
bakacureera bategyereza kureeba omugabe ahu ariruga, yaba 
omuri Kitami nk’oku abaraangi n’abahanuuzi baragiire. 
Batuura n’obucureezi omuka ye.

Bwanyima, Kitami obuhango bwamurenga munonga, 
yaremwa okwimuka ahansi. Akaba agira abaishiki baingi omu 
kikaari, baitu akaba agira mukaaga ogu abyama nagwo, bakaba 
bamwimutsya emirundi ena ekiro kunywa amate. Abaishiki 
abo bakaba bataana embu z’okumwimutsya kunywa. Bareeba 
ngu Kitami takirikubaasa kubyama ahansi. Ngu ashemereire 
kubyamira abaishiki be. Baronda abaishiki munaana 
b’okubyamira – abaishiki bana aha rubaju rwa buryo, bana aha 
rubaju rwa bumosho.

Baitu nabo baremwa, baronda abandi babiri, boona baba 
abaishiki ikumi, babiri bokumushegura. 

Kitami, abaishiki be bakamwitirira munonga, mbwenu 
babaganisa amate, obwo bakaba nibamwitirira amate munonga 
ngu basiimwe.

Mpororo, Karagwe, na Bunyoro omucwe gokwitirira abantu 
amate, na munonga abakazi nikwo gwabaire guri. Omuntu 
kuyabaire aitwa amate, basiima ngu afiire gye. Ngu kuri gaza 
kukwita gakabarukira omu kigojo nari omu rutegye, nari omu 
kwahwa.

Kitami nawe akaba ari haihi kwitwa amate. N’okushutama 
ahansi atakishutama hansi; kureka okubyamira abaishiki be 
nyekiro na ny’omushana.

Ekigambo kyabuga ensi ngu Nyakashahi yaza kwesharira, 
abantu bashoberwa eki barakore. 

Baitu abaishiki ba Kitami bo bakaba nibagira ngu arwaire 
omushwija naija kukira agire amaani, batarikumanya ngu 
nayenda kufa buzima.

Nanye obu nahika omuri Nkore omuri 1907, nkashanga 
baine omucwe ogwo. Nashanga abaana b’abaishiki abato 
nibaingana nk’abakazi bakuru kwonka bataine eki bajwaire. Ku 
nabuurize bangambira ku n’abaana batahikire kujwara. Kandi 
1908 ku naiziire kimwe kutuura omunsi omu, nayetegyereza 
ngu banyweisibwa amate n’empaka.

Okwija kwa Kainamura Kacwa-Mabunu Muganga
Ruhanga wa Mpororo yaimutsya omwojo, mwijukuru wa 
Nshamba ya Rubango. Eiziina rye, akaba ari Kainamura. 
Yaronda omuhanda ogw’okumuhitsya owa Kitami.

Kwonka akabanza yatebekanisa emibazi y’okutanatsya 
ey’okwitsya n’ey’okuvunuura omubazi ogwayenda kwita. 
Yagikoma ebiboho bingi. Yakuza ishokye ringi, ry’omushasha, 

yakoma n’empu. Yatimbira Rujumbura yaija naraarira. 
Abamubuuza eyaza n’ebi ayekoreire abagira ngu n’omuhuuku 
wa Kirangama, akamutuma omubazi gwa Kitami, Obutumbi, 
ngu nigwo ayekoreire. Bamuraza bamukunira gye. Yarugaho 
yahika eyiyabaire naza, owa Kitami omu rushozi Kyanzaire.

Kwiha obu Itanzi yataasya, abakazi tibarazaire kureka omugabe 
Itanzi abu yatsigire n’enda, ku bazaire, n’ababaire batakatweire 
boona tibatwara. Ente tizayema kuzaara nk’obutosha kureka 
emwe n’emwe, ngu abantu barekye kufa. Emisiri tiyayera kureka 
bikye eby’okuriisa abantu. Tibahunika bitara nk’obutoosha 
bwona. Abashaija abataine bakazi tibaashwera. N’abakazi 
tibarahasiriirwe ahabw’okuba bakaba batahaasiriirwe Mugabe.

Okuhika kwa Kacwa-Mabunu

Okwija kwa Kacwa-Mabunu owa Kitami ahikira ah’eirembo. 
Bamubuuza ahu arikuza; abagira ngu nabunzya emibazi 
n’emigaju. Bamubuza ngu n’oha omurangiire kwija omukikaari 
ky’omugabekazi. 

Manya abahuuku bamukwata; bamuboha, bamutwara 
n’ebintu bye owa mukuru w’abahuuku.

Mukuru w’abahuku amubuza eiziina rye; ati, “Ninye Kacwa-
Mabunu.” Omuhuuku agaruka amubuza ati, “Mabunu ki?” 

Onu amugarukamu ati, “Ag’abantu agatakibaikiriza 
kugyenda nari kwemerera.”

Omuhuuku ati, “Amabunu go ogacwisa-ki? Emisyo mibisi 
ninga ey’omuriro?”

Kacwa-Mabunu ati, “Ngacwisa emibazi yangye egi”.
Omuhuku ati, “Ogikozesa ota?” 
Onu ati, “Emwe n’ey’okunywa; endiijo n’ey’okusiiga ahamubiri, 

endiijo n’eyokukunda munonga”.
Mukama w’abahuuku ati, “Ebi byonka nibyo byakwihire 

owanyu hare kwija kunuya?”
Kacwa-Mabunu ati, “Ngabusha! Nyine n’emigaju; 

n’empiirwa ekaruga Buhweju”.
Mukuru w’abahuku kuyahuriire emigaju, yagira abahuhuku 

be ati, “Mugume nawe ogwo, ngyende ngambire Kirangama ku 
omuntu ogu aine emigaju, kandi ku aine n’emibazi”.

Yagyenda yagambira Kirangama. Kirangama bamuheka 
kwija ah’eirembo ery’ahagati omunju ya mukuru w’abahuuku.

Kirangama kuyaizire, yaizira emigaju. Ku yaherize kureeba 
emigaju, Kacwa-Mabunu yaheza kumutoijera, Kirangama 
yabuuza emibazi ey’abantu eyi aine. Yagimugambira yoona, 
onu nawe yamugambira ebya Kitami kandi yamubuza ati, 
“Mbwenu nk’ogwo okamutambira?”

Kacwa-Mabunu amugarukamu ati, “Ogwo taine itamba. 
Narahuka kukira”.

Kirangama agaruka abuuza Kacwa-Mabunu ati, “Iwe 
omubazi ogu okagwiha nkahi, kagutareebwa?” Kacwa-Mabunu 
amugarukamu ati, “Nkagwiha owaitu, Obutumbi”. Iziina 
Rujumbura niho ryakomookire.

Kirangama aikiriza Kacwa-Mabunu ngu naza kumworeka 
Kitami kumuragurira, Kirangama aragiira mukuru-w’abahuuku 
ngu ategye Kacwa-Mabunu eishokye n’empu ze bazimujuure 
bamuhereze ezindi, babumujwekye, Kitami atamureba n’eryo 
ishokye, n’ebyajweire.

Ebyo byona baitu ngu Kitami atakareba Kacwa-Mabunu 
n’egyo ndebeka ye akamunuga, akatanaka, akanga ngu atamuha 
n’ogwo mubazi. 

Abahuuku ba Kitami abashenyi b’enku n’abatahi b’amaizi 
boona kubabaire babireta, babita omu irembo; abaishiki 
b’omuka baija babyakiira babitasya omumaju. N’abashumba 
ababaire bakama ente ze, Kitami akaba atabareba ngu atanuga 
amate agu bakama. Kwihaho Kitami akaba akunda kuganiira 
n’okuzaana n’abaishiki ababaire bamureberera.

Kirangama yaragiira ngu Kacwa-Mabunu araazibwe omwa 
mukuru w’abahuku, amaremu ebiro mushanju. Nibamwozya 
Abazaana baheebwe amacuba ashatu g’amaganga omu 
kasheeshe, n’agandi ashatu omumwabazyo okumwozya 
ahabwokuba amaganga ago nigo babaire basiima munonga ngu 
nigaboneza omubiri. 

Nanye obu naija Nkore omuri 1907 na 1908, nkashanga 
nigakikora.

Amaganga ago gaine eiziina ryago erikuru. Kugaba gosire 
omunju, bageeta omuhendera. Bagogyesa abantu b’emibiri 
emibi nk’ey’obuhere. 

Kacwa-Mabunu ku yamazire ebiro mushanju naraara omu 
bahuuku nayogibwa abazaana, bamwihayo, bamutasya omunju 
ya Nyamate, omukuru w’abaranga ba Kitami, amate ahu 
gateeranira; ahu garuga nigaza omwa Kitami.

Kacwa-Mabunu bagaruka bamuragiira kumara ebindi 
ebiro Mushanju, ngu reero abone kufuutira Kitami omubazi. 
Abazaana ba Kitami nabo bamwozya ebiro mushanju; buri-
izooba emirundi ena. Bamwozya n’emibazi y’orukoma 
n’omwetango, n’akanyashagama, n’ago maganga gaabo 
agosireho. Bamwogyeza ebiro mushanju.

Kacwa-Mabunu kuyaherize kwogibwa abaishiki abo omu 
kikaari ebiro bibiri, emirundi munaana, yatandika kuheereza 
Kitami omubazi ogw’okunywa. Yabandiza aha mugoshoora 
ogw’okutanasya. Akaba aguseire; ngu barekye kugumanya.

Eizooba rya kabiri, yaamuha amate ag’omumbaju kumutambira 
emiguma eyabaire yahindukire ebishonga nari ebyemeerero 
ebitamwikiriza kwitsya nk’abantu abandi ahabw’okuba we akaba 
nakorora; naikiza omu kanwa.

Eizooba rya kashatu, yatanaka eby’omu bihaha. Amacumu 
agacumita omu bihaha ahagati gaakurata entanaki.

Eizooba rya kana, yatanaka emiguma ey’omu mutima, 
emwimutsya omutima, akaruha nk’owaba nairukanga nari 
owatemba orushozi nayehuuta.

Eizooba rya kataano, yatanaka ebi yabaire ariire nyekiro. 
Yaigukirwa yaganiira n’abakaikuru abaabaire nibamuheereza 
omubazi. Yaashekaho!

Eizooba rya mukaaga, yatanaka amate n’omubazi ebi yaabaire 
anyweire. Yaganiira n’abaishiki bagyenzi be. Baamutabaarutsya 
omubazi. Yasheka nabo! Baazaana nawe!

Kacwa-Mabunu Kainamura nawe yaasheka! Yamanya ku 
yaza kumuragurira. Kwonka haatsigarayo orugamba rumwe; 
orw’omubazi gw’okuhita.

Yateera ebiro bina ahuumwire.
Eizooba rya mushanju yamuheereza kafurungusi. Yahitira 

ebiro bibiri. Ekiro kya munaana yaamuheereza ogw’okumweza. 
Yareeba ku gwamushaasha munonga. Baitu obwo Kacwa-Mabunu 
ataaha omunju y’abaranga. Akaba atakatahaga munju ya Kitami 
atakashemeire; atakaherize kwogibwa. 

Obutabuzi bw’emibazi ey’amaani bwahwayo. Haatsigarira 
okuheereza emibazi ey’okunywa omu mate garekye kugaruka 
kukwata omunda. Emibazi ey’okushuka amaizi nagyeza entama 
y’amate n’ey’omubazi, arekye kuheebwa amate maingi gonka.

Kirangama ku yareebire Kitami yaraara gye, yaiha Kainamura aha 
iziina rya Kacwa-Mabunu, yamweta Muganga, ati, “Nomufumu 
buzima!”

Yaragiira  ku  bataasya  Kacwa-Mabunu  omwa  Kitami.
Okwogibwa kuhweire, aze kwoterwa abone kuza kuheereza 

Kibumbire  Mugombwa  Kitami  Omugabekazi  omubazi 
gw’okucwa amabunu.

Emibazi yona akaba naagirabya ahari Kirangama kugiheereza 
abarezi baaba nibo banyweisa Kitami.

Kacwa-Mabunu Kainamura Muganga ataaha omwa Kitami 
kuza kwoterwa. Ku aheza kwoterwa, yanoga emigaju abone 
kuhika Kitami kumuheereza omubazi ogukuhereeruka. Ogu niwe 
arikugweheerereza wenka. Aguheereza nyekiro abantu babyami. 
Nawe kinywamubazi yabyamire, gurekye kumushaasha nareeba.

Kainamura Kacwa-Mabunu Muganga yataaha omu ryotero. 
Yateeramu ebiro munaana. Baamushohoza bareebe ahu yahika. 
Ku araabe atakahikire, bamugaruremu. Ku bamushohoza, 
bashanga ahiire nk’ekitookye. Kakaba kari akatsigazi karungi 
k’Akashambo. Baashanga harugiremu omwinginya murungi. 
Baamugaruramu ateeremu ebiro bina ebindi; byona bibe ikumi- 
na-bibiri. Ku byahweire, bamwihamu. Baamutega eishokye erya 
kabiri nk’omwishiki ou barikuza kuhingira oku akorwa. Baitu bo 
nibakorera kuboneza omuntu ow’aheeru, owaaza kuheereza Kitami 
emibazi omu ngaro ze n’okumukora aha mubiri hatakaabamu akabi 
akamwijaho. 

Okutaaha kwa Kacwa-Mabunu Kainamura omwa Kitami.

Kitami ogwo okutwarwa aha ngoma, akaba ari omwishiki 
otakamanyire mushaija. Ebiro byona Kacwa-Mabunu 
atakaragwire akaba ari omwishiki hamwe na bataahi be. 

Nawe akarerwa nabo kwonka arikubakiza eky’okunywa amate 
agaabaire nigenda kumwita.

Baitu engoma yoona, obutegyeki bukaba buri obwa Kirangama, 
ishenkazi Kitami omukuza we n’abakazi abandi abakuru abamuhwera 
kutegyeka eka n’okugaburira abantu.

Kirangama yaaragiira Kacwa-Mabunu ayogibwe emirundi 
munaana eryo izooba kandi ayoterwe emirundi mukaaga abone 
kutemba aha kitabo kya Kitami n’emibazi.

Kacwa-Mabunu yashanga Kitami abyami n’abaishiki ikumi – 
bana, orubaju orwa buryo, bana orubaju orwa bumosho, n’omu 
kifuba, babiri abu ataho omutwe.

Kacwa-Mabunu ku yahikire aha kitabo, yareeba ngu kigumire 
okuhika Kitami n’okumucwa amabunu. Yacwa obwengye ahabwe 
ati, “Abaishiki abaraara orubaju rwa buryo bashatu barugyeyo. 
Hatsigareyo omwe.” Abashatu baarugaho. Haatsigara omwishiki 
otaruga mu kifuba kya Kitami, oyetwa Nkwanzi ya Kitami 
otamuruga mu maraka.

Kacwa-Mabunu yayenda ngu abyame aha mwanya oguhikire 
Kitami; acwe amabunu. Baitu ekyo Kitami yakyanga ngu we 
tarikubaasa kuhereerwa mushaija. Omushaija abe niwe yaraara 
enyima ya Nkwanzi.

Kacwa-Mabunu yacwa obundi bwengye; yagira ati: “Omubazi 
ogucwa amabunu kuguza kukozesibwa, abantu boona babanza 
baagwejegyera”. 

Kacwa-Mabunu we aguma aha mahega. Ku areeba abantu 
boona baagwejegyera, atandika n’emibazi ye ey’obutaahe, 
n’emigaju agimuhotooroza, ayongyera okumugwejegyeza. Ahandi, 
acwa amabunu. Kandi hariho n’amateeka – omuntu weena 
oraatsintsimukye, yagira eki yahurira ekintu, atateeza; ayeshwekye 
munonga.

N’abaabaire bari ababonetsya, nibo abaraara nibaimukiza 
Kitami amate, Kacwa-Mabunu Muganga yabaragiira ngu bagume 
bamunyweise emirundi ebiri yonka. Bamunyweise baaba nibaza 
kubyama; ogwa kabiri, enkoko zaaza kujuga, kandi Muganga, 
agume niwe wenka arikubahinda.

Kitami yahundama. Yaatunga amaani okwehindura wenka, 
n’okushutama akegamira abantu. Amabunu agu baabaire 
nibateekateeka ngu nagacwisa emisyo, yagacwisa emibazi 
y’okutanaka n’okuhita; kandi n’okutuubya ebyokurya.

Kitami kya Nyawera nayakiira Kainamura Muganga Kacwa-Mabunu

Okutwara Enda kwa Kitami

Kitami omu kucuubwa amabunu nyekiro agwejegyeire 
yaihamu okutwara. Baitu enda tiyaagimanya. N’abamwine 
tibaakimanya. Kandi n’enda ye yoona ekaba eri mpango.

Kitami ku yareebire ngu mbwenu ari gye omu ngingo, yaashaba 
Enganzi Kirangama amushabire Kacwa-Mabunu amucwere 
omwishiki we Nkwanzi amaburu. Kacwa-Mabunu yaacwa na 
Nkwanzi.

Baitu n’obu araabe yabaire ari ow’okumuzibira kuhika Kitami, 
ahabw’obutami bwabo okutagira bwengye, tibaramanyire ngu omu 
kumusiiga emibazi agwejegyeire, tarikubura kumuhika. Kunu we 
kikahwa kare. N’okutwara yatwaara.

Okutwara kwa Kitami, tikwamanywa, ahabw’okuba boona 
bakaba bari ebitami, batakigiramu kengye okwiha ahari Kirangama, 
ishenkazi Kitami, owaabaire namutwarira engoma ahabwe; 
n’okumureeberera n’abakazi abandi abakuru abaabaire nibatuura 
na Kitami. Boona bakaba bari ab’okunywa n’okurya n’okubyama. 
Batakimanya kengye na kakye.

Hoona bakaabaire baine eky’okubahabura okureeba ngu 
omwana waabo ari atyo. Baitu boona, abakuru n’abato, obutami 
bwabashutamira ahabwokuba abakazi abakuru bakaba batakirwara 
meezi gaabo. Bakaba bamanyire okunywa amate kwonka.

Muganga, Aranga Enda ya Kitami

Muganga ku yamanyire ngu enda yahitsya ameezi mukaaga 
Kitami na Nkwanzi batakamanyire kubaine enda, yatiina, yagira 
ati, “Abakazi aba ku barimanya ngu baine enda, baryampindura 
omuhuuku ninga baryanyita”. Yashaba Kirangama n’abakazi 
abakuru ngu abaaturire ibanga, yabagambira ati, “Rugaba 
ahereize Kitami omuntu omunda ye. Kumbaire nimusiiga, 
nahurira ekintu. Mazire kabiri mbwenu nimwetegyereza 
ndebeire kimwe ngu ayine enda”. Ati, “Naimwe mumushohoze 
aheeru aha kashana mumusigye; naimwe mureebe”.

Omu kasheeshe, bayarira ekikaari. Abakazi bakuru boona 
bashohoza Kitami. Bamuta aha kashana, bamusiiga. Abakazi 
kubaguma nibamusiiga, bahurira omwana w’ameezi mukaga 
nateera. 

Kirangama yatuma Bwishikatwa owa baishe Kitami 
ngu bareete eby’okuhingira Kitami. Murorwa, Rugaba rwa 
Nyamuhanga agihereize, omwana origihungura.

Kiranngama yagira ngu baije baiheho na Kitami emizizo 
y’obwishiki. Ategye eshunju ez’abakazi, ajware enyerere aha 
maguru n’emikono.

Abaishikatwa bareeta ebintu bingi eby’okuhingira. Bareeta 
n’ente ez’okushagarira ahabw’okuba obwa kare, obu yaaza aha 
Ngoma, bakaba batashagariire, akaija kwonka. Baija n’Enjeru 
n’Abahanuuzi, Abararira. 

Ku baherize kuhingira bagarukayo bataaha Kitami yaaba 
muka Murorwa. Bareeta Abashambo Abakumbi bamukamire 
aine enda. Kikaba nikizira oruganda orundi, batari Bashambo 
okukamira enda y’omwana w’Engoma.

Okwiha obwo okuhitsya na hati, Abagabe babeeta abaana 
b’Engoma.

Kitami ku yaherize kuhingirwa, bamutaho abahuuku 
b’okumurinda n’Abatsyaba b’okumukamira. Yarindwa 
abashaija, Kirangama yashereka Muganga omu ruhanga rwa 
Kaina, oruri haihi aho n’orwa Kitami. 

Kitami ku yakuza, Abararira bahanura ngu arugye omuka ye 
Rwakitami; ashuume ahansi ahatarikureebwa Ngoma yoona, 
ahatari haiguru munonga, kureebwa omu kikaari ensi yoona.

Kitami bamutaasya Katabonwa, ahaabaire hari orurembo 
rw’omugabe Mugambira-Munju, kare munonga, obuseeri 
bw’amaduka ga Rwentobo obwahati. Kitami bamuta okwo 
n’abantu bakye. Orurembo rwe rwaguma omu kibungo kye, 
ahaiguru Rwakitami yaguma n’Abatsyaba n’abahuuku n’abandi 
bantu.

Okuzaara kwa Kitami
Kitami yazaara omwana w’omwojo, bamweterera omwanya 
oguyazarirwemu, Katabonwa. Bamushereka ngu abanze ahange 
amaino, nk’omugyenzo gw’obunaku obwo.

Omwana kuyahangire amaino, bamweta Murari. N’okwema 
nibwo yayema ahabw’okuba ebiro ebi yamazire Katabonwa 
atakahangire maino, bakaba batakagambaga ngu omugabe 
azairwe.

Ahabw’okuba emigyenzo y’obunaku obwo hoona, omwana 
otakamezire maino aba ari ekibumbe kandi kwaba ari 
omwinginya tayema kuza ahangoma.

 Ekiro ekyo eky’okumera amaino nibwo kirangirirwa 
omunsi yoona eya Mpororo Murorwa ngu omugabe azairwe, 
kandi yayema eryo- izooba.

Enyanja eyabonekire bwanyima y’okuzaara Katabonwa, Murari rwa 
Kitami ahari Nyamunyonyi� Abatwireyo nibagira ngu ente zoona eza 
Mpororo niho zakomookire�

Abataka ba Nyamunyonyi nibooreka ahu Kitami yaataire orurembo 
bwanyima y’okuruga Katabonwa

Bamwiha Katabonwa omu izaariro, bamutwara Nyamunyonyi, 
ensi yoona yaija kurabira omugabekazi n’ebirabo bibiri buri 
muntu- ekirabo ky’okumera amaino ekyetwa eky’okukoma, 
kandi ekindi ekya kabiri eky’okweema, ekyetwa endahukana.

Abantu boona bashemererwa munonga okureeba omugabe, 
orugire owa Rugaba Nyamuhanga, owarangirwe Abarangi 
n’Abahanuuzi ebi baragwire ahari Kitami. Kitami, yataaha 
omururembo Rwakitami, omu rushozi, nahati orwo rushozi 
nikwo rweetwa. Mbwenu kwiha obwo, Kitami tiyagaruka 
kwetwa Omugabekazi w’omwishiki otaine eki amanya nk’akare 
oku yabaire ari, yayetwa Nyinengoma. 

Omugabe yaguma Nyamunyonyi, abantu baruga omunsi 
ye yoona baija kureeba Nyamunyonyi owu Nyamuhanga 
yabahereize okuruga ahaiguru, ahabw’okuba tibaramanyire 
ahu yarugire, bakahurira ahonaaho ngu, “Omugabe azairwe 
kandi ayemire. Ngu mureete eby’okumukoma kandi mureete 
endabukano. Mwije mwemurikire Omugabe!”

Ababwokuba abantu tibaramanyire okuyeizire, mbwenu 
bamweta Nyamunyonyi, ngu akaruga aha’iguru yateekama.

Omwanya ogu Nyamunyonyi nagwo guri haihi n’enguuto 
etaaha Kabale, Kigyezi, obuseeri bw’amaduka ga Rwentobo, 
obuseeri bw’enguuto etaaha Kabezi. Aha mukono gwa buryo 
noozayo gwegamiire ekibungo ekyo. Orubaju oruhereire 
oruguuto, niyo Katabonwa. Enyima y’orushozi, niyo 
Nyamunyonyi. Ngu ekintu ky’obuguzi bwingi ekiruga 
omwiguru.

Okugyenda kwa Kacwa-Mabunu Muganga
Kitami Nyinengoma ku yagarukire Nyamunyonyi, yashanga 
nyamwishiki, Nkwanzi ya Kitami, owu yashabire ngu Kacwa-
Mabunu ngu amucwe amaburiru, nawe azaire omwishiki.

Mbwenu Kitami yayenda ngu ataashure Kacwa-Mabunu 
agarukye owabo eyi yarugire naija kuragura.

Kirangama omu kuza owa Kitami, yatumaho Kacwa-
Mabunu. Bamwiha Kaina omu ruhanga ahuyagabirwe 
amutwaire ngu abanze areebe Kitami. Ebiro byona Kitami ebi 
yamazire Katabonwa na Nyamunyonyi, Kacwa-Mabunu akaba 
ari Kaina.

Okutaashura Kacwa-Mabunu
Kitami yaheereza Kacwa-Mabunu amasyo abiri n’abashumba 
baago, abahuuku ikumi n’abazaana ikumi. Babitamu Nkwazi 
ya Kitami. Omwishiki, ou yazaire, Kitami na Kirangama 
baguma nawe yaba munyanya Omugabe. 

Abantu ku bamureebire, bashanga nashushana na Murari 
munonga. Abantu boona baija kurabukira munyaanya 
Omugabe. Baashanga nashusha Murari, bamweta Katimuntu.

Na hati abantu ku bareeba omuntu owashushana n’ondiijo, 
bagira bati, “Ni Katimuntu.” Baitu ti boona abashushana. Ni baingi 
abeetwa abashushana, baitu abarenzya aha kushushana baba nka 
Katimuntu na Murari.

Kacwa-Mabunu ku yaherize kutaashurwa, yagyenda 
nakuuka mpora, ariisize ente, yaraba omuri Kajara na Kigiro, 
ngu yataha Sheema yaba niyo yata Orurembo rwe. Orurembo 
rwe barweta Rwamuganga. Ngu nahati ahantu aho hakiriyo 
omuri Sheema. Obwo Sheema ekaba ekiri Mpororo, Abacwezi 
batakaizire.

Okwo nikwo Kainamura Kacwa-Mabunu Muganga 
yatambiire Kitami n’Engoma ya Mpororo kandi yatashwirwe 
atyo.

Eiteme eryetwa Rwamuganga omuri Sheema



56

Omutwe gwa KanaOmutwe gwa Kana

Okwema kwa Murari 
Murari akanyeeta yashogoya. Niwe mwana w’omwojo hati ou 
babarira emyaka ikumi-n’etaano. Itwe tubara owaashogoya 
atungire obumanyiso bwa bukuru aha mubiri gwe. Murari ku 
yashogoya, yaruga Nyamunyonyi, ei yaayemiire ari omwereere, 
yaza Kyabukuuju ahagati  y’ensi  omu  mwanya  ogwanamire  
ogushemereire abantu abaingi okwemurikiramu. Omugabe 
yahakunda munonga. Yaakorera aho eby’okutambira ensi, 
agiihe omu butami; agigarure aha bushaija bwayo. Ahabwokuba 
ensi yoona ekaba yabaire kikazi, abantu batakigira ngabo na 
macumu; batakigira mata; engoma yabaire obugyenza-mpimbo 
nka hati, n’amata gatakireebwa mu nsi; n’ebikwato by’abashaija 
bitakirimu.

Murari yaragiira ababaizi b’amata ngu babaije amata ngu 
kandi abatanagi b’emyambi nabo batanagye emyambi. Yaragiira 
abaruki b’engabo ngu barukye ezo ngabo. Kandi yaragiira 
abatsigazi boona ngu baije Kyabukuuju baze aha bimaasho, 
okwega kurasha.

Obubungo bwona obwa Kyabukuuju babwijuza ebimaasho. 
Akabungo akamwe amata ahu gaabaire nigareengyerwa 

emyambi netanagirwa baheeta Kagongo ahabw’okuba ahantu 
ah’amata gateranira baheeta Engongo.

Kyabukuuju Murari niyo yakizire kumanyira ebya burugwa-
izooba bwa Mpororo. Engyendo ze niyo zatandikiire naruga omu 
rurembo oru. Kyabukuuju nikimanyisa ensi yoona okakuuka 
ekabura akanyantsi. Yaacweka empaama n’omucuucu. Na hati omu 
biro ebi, ekyanda kukijwa munonga, hakuuka. Ku ohareeba ogira 
ngu tiharimera kanyantsi.

Hoona akaruga aho, yahika Buhweju. Abantu be abamwe 
abaatamirwe omushana gwa Mpororo, baagisiima ngu neshushana 
na Rukiga kwonka teine mbeho nka Rukiga.

Haarugaho omushaija omukungu w’Abairu ba Murari, eiziina 
rye niwe Muramura-Ngabo. Yashaba Murari ati: “Owaitu enshambu 
zituhweireho. Kureka nkaija kunu na beene waitu; enshambu ezaitu 
eza Rukiga okazigabira abandi!” Murari yamwikiriza ataahe Buhweju 
na beene waabo boona. Muramura-Ngabo yagyenda yagambira 
beeneishe ku areebire ensi nungi kandi mpango munonga. Kandi 
Omugabe Murari ku agibahaire babe niyo baataaha; bagicwe 
eihamba, batuure.

Muramura-Ngabo n’abaabo, bakaba bari Abashambo 
b’Abahweju. Bafuruka batuura Buhweju, nahati abamwe 
bakiriyo kandi omwanya ogwo nibagweta Kiramura, nigwiiha 
aha eiziina Muramura-Ngabo.

Abashambo b’Obahweju nibo babandize Buhweju. Abariisa 
bakabashangayo omubutware bw’Abacwezi, omubunaku bwa 

Wamala.

Murari n’Abacwezi
Murari ku yarugire omu gyendo za burugwa-izooba, yashanga 
engamba oburengyerwa-izooba bwa Mpororo. Abacwezi 
nibenda kutaaha omuri Mpororo, kugikubuurura. Omugabe 
Murari yataahira omuntaro z’okukingira ensi ye.

Abacwezi ahu barabire nibaija kukubuura ensi, niyo 
amarogo garuga – Nyaburezi, Emiteego, Mureguuzi, Kaingi, 
n’agandi maingi. Mpororo ekaba etagira marogo. Na Rwanda 
ekaba eba ensi atarimu kabi. Owa Nyina Njeru, buri 
Mushambo weena akaba aba Nyina Njeru. Njeru shi kaaba 
omwe omu nsi, Yesu Kristo; akazarwa Abashambo?

Murari na ba ishenkuru n’abarumuna aba Rwanda, abaana 
b’Engoma Kalinga bateerana barwanisa emandwa omu nsi 
zaabo.

Murari yakumirira Abacwezi, yabatsigira omuhanda gumwe, 
kuriya enyima ya Burundi. Omuri Tanyanyika (Tanzania) ekirari 
ky’Abacwezi kikaba kiri omubicweka ebituhereire:Bunyanyimba, 
Bunyamwezi, Busukuma, Bujinja, Karagwe, Kibumbiro na 
Kiziba.

Kiziba na Ssese n’ensi z’Abacwezi, Emandwa zoona niyo 
zikomooka. Omugabe wabo boona ni Mugasha. N’enyanja 



Okwema kwa Murari 59

yoona eya Ssese eyetwa eya Mugasha nari Nalubaale ngu neya 
ba Rubare baingi. 

Abakama b’amahanga aga Buganda, Bunyoro, Nkore, na 
Karagwe ediini y’Abajungu ekashanga nibatumayo abatabaazi 
b’okutabaarira oruzaaro. Kandi hoona nibahingira-yo abaishiki 
baabo okuba baka Mugasha. Ebyo Murari nibyo yazibiire 
kutaaha omu nsi ye, egume eri erikwera. 

Murari yagira omurabanamu ebiro byoona okumarayo ensi ye 
yoona okureeba nkoku aragicureeze oku n’oku. Nikyo n’okuhitsya 
hati nibakigamba aha ngyendo ze ngu agyenda nka Murari.

Mpororo yoona nereebwamu amatongo, n’emyanya erikwetwa 
eya Murari omuri Rwampara na Sheema n’Igara na Kajara na Kigezi 
yoona. Emyanya Murari ei yaayombekireho neereebwa. Nangwa 
owaitu Itojo hariyo akabungo akeetwa aka Murari n’eitongo rye. 
Murari akarabanisibwamu munonga nanyeeta, yahitsya okuba 
omushaija mukuru baitu atahumwire hamwe. Kikamukyeerereza 
n’aha kushwera ahabwokuba omugabe ateekwa kushwerererwa 
yashogoya. Nibamuhunzya okusiisikara n’omukazi atari owe.

Murari Okushwera Mikyera

Murari yashanga Nyinengoma Kitami hamwe n’abakuru 
abashaija n’abakazi baamushwereire omwishiki, ari owa 
Nyinengoma.

Eiziina rye ni Mikyera, omukazi murungi buzima, eiziina 
nirimworeka. Emikyera nikwo okwezi okutandika okujwa aha 
mwebazyo shaaha ikumi-n’ibiri hatagizireho kairima.

Mikyera taineho kabara koona-koona. Akakyeberwa abakuru 
boona, abashaija abagurusi n’abakaikuru ahabwokuba n’omucwe 
omunsi egi, omukazi orikuza kuhingirwa omugabe, abakuru 
bamuta aheeru omu kikaari; bamujuura ebi ajwaire, bamwemeereza 
ajwaire busha weena. Bakamureeba oku ari weena.

Okuzaara kwa Muraari
Mikyera yazaara omwana w’omwojo w’omujigaijo, Murari 
yamweta Bugiri. Ngu aryagira Engoma y’obuhooro. Bwanyima, 
yazaara omwana wa kabiri, yamweta Kahaya. Ati: “Nazaara 
akahaya ak’okuhayana n’Abacwezi n’abenda yabo”

Abacwezi bakaba batakahwaga nyima, mbwenu baija bataaha 
Kaaro na Mahogora n’Obwera yoona. Wamala yayogamu 
yataaha Singo na Bunyoro.

Ogwo Bugiri yaija nakura, ishe yamushwererera omukazi 
yazaara abaana babiri. Omukuru yamweta Bushariira; omuto 
yamweta Muzoora. Ku babaire bakiri bato, ishebo, Bugiri, 
yaafa. Yabatsigira ishenkurubo, Murari yaboorora.

Murari yashwererera Kahaya omwishiki murungi, 
owubabaire nibeta Kirumbaire, muhara w’Abaishikatwa. 

Okutaasya kwa Kitami Nyinengoma

Ku  baba barugire kushwererera Kahaya, Kibumbire-Kya-
Rugaba-Mugombwa-Nyinengoma-Kitami-Kya-Nyanju 
yataasya. Enkoni yagiraga omukamwana, Mikyera, nyina 
Kahaya.

Ku barugire omubyosi by’ameezi abiri, abakazi boona aba 
Nyinengoma babafurura. Murari yabata Rutobo, bakashanga 
niheetwa akabira k’Abaigarire. Nahati baheeta Omukabira, 
nari Rutobo Kabira k’Ebitobo.

Ahabw’okuba Rutobo habaire hafunzire, n’ebyokurya 
nibiriga omumyanya eya Muhanga, Kayonza, Bukinda na 
Kamwezi, aho niho hagati y’ebyaro kandi aharikureeba 
Orushenyi rwona. Ebyo nibyo bicweka by’ensi bya Nkwanzi, 
Nyinengoma owahunguriire Kitami. Nkwanzi ori owu 
Kitami yatashwire Muganga owazaire Katimuntu munyaanya 
Omugabe. Kitami yaaza kufa, Kacwa-Mabunu Muganga 
Kainamura akaba yafiire. Kitami nikwo kuragiira ngu bareete 
Nkwanzi ya Kitami ahungurire abaana be bombi, Murari 
na Katimuntu. Yahingira Katimuntu Rwanda omuri Beene 
Ruganza.

Nkwanzi ya Kitami yatsigayo abaana aba Muganga, nibo 
Beene Muganga, baaba barumuna ba Murari aba nyina, abatari 
b’ishe ahabw’okuba Murari we nayetwa omwana w’engoma 
Murorwa. Bo nibeetwa Beene Muganga. 

Ehururu y’Abacwezi
Okwija kw’Abacwezi, Beene Njunaki, abaretsirwe Kaaro 
Karungi, oburugwa-izooba bwa Mpororo, abaretsirwe Karagwe 
bakambukira Kyaka na Kibumbiro na Bukanga, bakashumira 
Mihanda, niryo iziina, Emihanda Yaretsire Abacwezi. 
Bayambukira orusharara rwa Bushenga. Bahika Masha, obwo 



62 Abagabe ba Mpororo Ababandize

etakamezire biti, Neyera yoona nka Kashaari. Niho batandikiire 
kweta ensi bati: “Twabona akaaro karungi.”

Bashangayo omugabe waayo, omushaija wa Murari; 
Murinda. Na hati nikikigambwa ngu “Masha ga Murinda, 
Kasana ka Katuku, Kashaari ka Nyaweera.” Aba nibo bashaija 
ba Murari ahi babandiize kukubuura.

Murinda akaba ari Omusingo, Katuku akaba ari Omwitira, 
Abachwezi bashweera abaishiki, Nyanteza na Nyangaro, 
banyanya Murinda. Aho Abacwezi niho baitiire Murinda, 
muramu waabo.

Enduuru yajuga! Ku bagambira Kahaya omutabani, ati: 
“Manya Abacwezi bakubwiire ensi oburugwa-izooba yoona.”

Obw’Abacwezi baija, Murari akaba atarimu, ari omu 
mahanga ag’oburengerwa-izooba, hati niyo eyetwa Kongo.

Kahaya nikwo kuhurura akabinga eihe rya Ruhinda obwo 
nirirengyera Bugamba. Nyina Ruhinda, Njunaki, nawe 
akahurira kutabara omutabani n’eihe rye. Bamuhumuza ahagati 
y’orugamba. Agira aba Ruhinda ati: “Hatagira owarenga aha, 
ahu natsimba omuhunda.” Agira aba Kahaya ati: “Naimwe 
baana bangye, hatagira owampingura kunza enyima.” Orugamba 
rwakomaho. Orushozi na hati rwetwa Karamurani.

Kahaya yatuma ahari ishe, Murari, ati: “Orugamba 
rwemereire, Njunaki nyina Ruhinda akaija orugamba 
twaruhangwire; nitwenda kubashumya ahansi y’enshozi. 
Engozi ye bagituhuumuza ahagati, ati: ‘Ndi Omuhuura aha 

nanye.’ Mbwenu ondagiire eki ndakore – yaaba okurwana, nari 
okureka reero tuteho ensharo?”

Murari yatuma ahari Kahaya ati: “Omuhuura eki yakwata 
takyaakwa. Ekyo kicweka ekyayegarwire enyima okirekye, 
obagane na Ruhinda. Njunaki abe omujurizi wanyu”.

Enyatano bagiiha Karamurani okugihitsya Biti, enyima 
ya Kakigani, ahu ekibungo kishuumira omu Rwizi. Oku 
oburugwa-izooba baiha omukicweka eki bagiriremu enaama. 
Nahati ekicweka ekyo kyetwa Orubagano. Baiha aho batwara 
okuhika Murema, omu ishaza eryabaire riri Bukanga. Naryo 
bakaribaganisamu kabiri. Ensharo eya Mpororo na Kaaro 
nikwo yabaganisibwemu etyo bwanyima. Kahaya niwe 
yahereize Ruhinda rwa Njunaki na Nyina Engoma Kaaro 
Karungi okutuuramu ahabw’okuba bakuru baabo – Ruhinda 
rwa Bujinja na Ruhinda rwa Karagwe – ishe-bo, Wamala, 
akatsiga abaheereize ensi zaabo, n’engoma zaazo.

Ogu na nyina-bo n’engoma yaabo, Mugyenzi, niyo 
Bagyendanwa, bakaba bakiri omu rugyendo; omu kirari 
bakuratiire Wamala eyi arihamiza okuhangura. Ku yabaire 
ahamiize Bunyoro, nagaruka kwija kutoora ebi yatsigire Bwera, 
omu mashaza agarikwatana na Kaaro Karungi kushara na 
Mawogola, yahika Mityana, Singo yahurira akagwe akagwire. 
Bahara b’Abasingo bombi oku baitsire Murinda omutsigirwa 
we kandi Enganzi ye ahu atari. Wamala n’Abacwezi boona 
tibakora kantu koona, nikwo kumirwa ensi. 

Karamurani, -ahu Njunaki yaramuriire Abacwezi n’Abahororo

Omuti ogu abafuruki abaabaire nibaruga Kigezi baashangira 
Karamurani omu myaka ya 1940 nibaretwa Ngorogoza bayakirwa 
Edward Cook. Okurinda omwataano gwa Mpororo na Nkore 
Omukishushani ni Patrick Karyabakora mutabani wa Yakobo Kibuye

Ruhinda na Nyina, Njunaki, nikwo kuburwa emihanda 
n’engoma yaabo, Mugyenzi nari Bagyendanwa, Engoma 
y’orugyendo; ahabw’okuba yoona ekaba eri Kaaro Karungi. 
Kuyakora ekyo, yakyengyeza Abacwezi, bagyeta Nkora 
ahabw’okukora ebibi. N’okukyenwa yakyenwa Abacwezi 
n’Abagabe n’enganda zaabo, Ababiito n’Abashambo n’Abahinda 
batarishwera abaishiki b’Abasingo. Na hati hoona Abakama 
babaire batarikushwera mu Basingo butunu.

Omu bakyengyereire Nkore, obwakare eyabaire eyetwa Kaaro 
Karungi, nebashemeza ahabw’okuba yaaba ey’okubakyengyeza 
yayetwa Nkore Ebibi.

Abacwezi bakaba batarikutuura omunsi egi Kaaro Karungi 
eya Murari. Bakaba nibakigyenda eyi babaire babakoreire ebigo 
by’okutuuramu.

Ebyijukizo by’Abacwezi n’amaka gaabo n’ebigo n’Entutsi 
z’okushutamaho n’ebindi n’enyanja zaabo nibireebwa omu 
mashaza ago agagambwaho.

Okutaasya kwa Murari 
Murari, niwe mugabe owakirize abandi kugyenda munonga 
omwitware rye, nahandi, nahati nakiijukwa. Owagyenda 
munonga oku n’oku bamugira ngu agyenda nka Murari.

Murari ku yarebire omutabani ogu, Kahaya, aherize kubinga 
Abacwezi omu nsi ye, n’okubaheereza enyatano ye nabo ei 
basiimire boona, yareeba ngu ahikire kuhungurira Engoma 
Murorwa.

Yaayeta omutabani, Kahaya. Yaayeta n’abaana ba Bugiri, 
omutabani omukuru, Basharira na Muzoora. Yabaraga. 
Endembo ze zikaba ziri ibiri. Huumura yaaruheereza Kahaya. 
Nyamirembe yaahaheereza Basharira. Muzoora yaamuheereza 
Kashenyi na Bushara, ebyabaire biri ebya ishe-bo. Yaragiira 
Kahaya ati: “Ahandi, Engoma n’ebyanga oryabagira nk’abaawe”; 
ahabw’okuba Kahaya akaba yashweire, yazaire omwana omwe, 
Ruhiri.

Murari yagira Kahaya ati: “Reeba Engoma wagyehikiire 
nayo ngigi nekwereebera. Ogibeere omwana. Ekuzaare naiwe 
ogizaarire. Eijukurize ab’enda yangye n’eyaawe.

“Enkoni okagikwatsibwa buri obu warwana n’Abacwezi, 
okarwanira Murorwa. Nayo ekakutoora. N’abantu baayo boona 
bakakutoora ngu obagumye. Ogume buhooro, n’obusingye”.

Murari, yanywa, yataasya. 

Kahaya Rutinda-Ngyezi
Kahaya yahungurira ishe hamwe n’engoma Murorwa. Nyina 
Kahaya, Mikyeera, yashangwa aine omwereere otakahangire 
maino. Omwana bamutwara bamutaasya Igorora hamwe 
n’Omuzaana wa Kahaya omurezi we n’abarinzi. Bamuta omu 
ruhanga, Ngogo; yaguma okwo. Omuzaana wa Kahaya ogwo, 
Kibagara w’emisiri ya Kahaya, niwe yazaire abantu ababaire 
batuura Ngogo. Nahati batuura, Ngogo eri omu Gomborora 
ya Sabahari, Rwampara. Mukuru wabo, Kashungyera, niwe 
yahererukire kumanywa munonga.

Okukora kwa Kahaya
Kahaya kuyagiire ahangoma, yatandika kukora emirimo 
mingi. Yatandikira aha Nyanja Engyezi, yagitinda omuhanda 
gwa Kabale ogutaaha Bufumbira. Yayetwa Rutinda-Ngyezi. 
Yatinda empanga n’enfunjo. Abantu bakaba batatinda maizi. 
Yatema emihanda y’enshozi, yataba ensa yagorora n’emihanda 
ebaire eyekikuura. Yataba egyo eya Nyabihoko hamwe n’omu 
Kirimiriire, yatinda amaizi agamwe yagagarura Nyamugoye, 
agamwe yagagarura Nyabihoko, ago’mu Rufuuha gaaza 
Kagyera; gaaza Karagwe. Ensi ye yakora emirimo y’okutangaza.

Omuhanda ogu Kahaya yatinzire kuruga Kabale kuza Bufumbira

Batabani ba Kahaya Rutinda-Ngyezi
Kahaya Rutinda-Ngyezi akazaara abatabani mukaaga. Kwonka 
akaba ayine omwana, owu ishe, Murari, yatsigire azairwe. Nikyo 
yayeteirwe omwana wa Kahaya Rutinda-Ngyezi. Mbwenu 
omurumuna owu ishe yatsigire azairwe yaba omutabani 
buzima. Batabani ba Kahaya-Rutindangezi nibo aba: Rukaari 
– (omurumuna), Ruhiri, Rugambagye, Rukongye, Kirenzi, 
Kihondwa, na Mafundo.

Kahaya Rutinda-Ngyezi yatwara Rukaari kuba omutabani 
omukuru – kwija kuba niwe yaraga Engoma – ahungurire 
Kahaya, na Murorwa.

Ebyarugiremu omukazi omukuru owa Kahaya-Rutinda-
Ngyezi, Kirumbaire nyina Ruhiri, yarwanisa nyinazaara, 
eihari ahabw’engoma ati: “Notwara engoma kabiri? Itwe shi 
titurazaire boojo nkaiwe?” Yakigambira Ruhiri, omutabani, 
Kahaya yakimanya.

Okucwa omu Bukama Ebicweka Mushanju

Kahaya akaba aine abakazi bashatu; hamwe n’ekinyanshunju 
kya kana. Kirumbaire, omukazi omukuru, yaabebembera baija 
omu maisho ga Kahaya. Kirumbaire yamugira ati: “Itwe twena 
tukakora kubi n’abaana baitu boona? Okaburamu owuwasiima 
kwija kumuraga Engoma? Nituhungurirwa kabiri nyinazaara-
itwe?!”

Bagambira batabani baabo bati: “Rukaari taba mukuru 
wanyu; aba shwento-imwe. Nyinengoma nyinazaara-itwe niwe 
yamuzaire. Ni murumuna wa sho-imwe. Imwe mukazaarirwa-
ki?

Ruhiri mukuru w’Abinginya yabeeta boona baaza omu 
maisho ga Kahaya ishe-bo. Ruhiri yamubuuza ati: “Tuhuriire 
ngu Rukaari ni murumuna waawe. Ni tatento-itwe. Mukuru 
waitu ni oha? Niwe Murorwa-shi?” Ati: “Shinta”.

Yabagira ati: “Mugyende mugarukyeyo aha kiro kyakana 
muhotokye mbashobororerere eby’Engoma”. Ahakiro kya 

kana baija. Yabandiza omuto waabo, Mafundo, omwana 
w’omuzaana we. Akaba nayetwa omwaana w’omuzaana 
ahabw’okuba nyina akaba atamuhingirwe nkabandi bakazi. 
Akaba ari omwishiki w’omukikaari, nayakirira ente z’omugabe. 
Abashumba baguma nibamwitsa omwaga; nimutsimba 
amafundo g’enkoni zaabo.

Kahaya yabyama n’ogwo mwishiki, yatwara enda. Kuyazaire 
omwana, yaija nashusha Kahaya buzima kandi nasinga abaana 
aba abakazi abandi oburungi. Kahaya yamukunda munonga. 

Ebiro ebyo nibwo Abakunta baizire omuri Bunyaruguru, 
noshusha omu butware bwa Semakokiro nawe obu yabaire ari 
Kabaka wa Buganda. Kahaya yahurira ngu abantu bakareetwa 
Busongora, bateraine n’Abakonjo, nibenda kutaaha Oburamata. 
Enduuru yasiiba negamba. Enduuru negamba kihoza Engoma 
ya Igara.

Kahaya nikwo kweta Mafundo akamuhereza Engoma 
Kihoza, omwana wa Murorwa. Akagimuhereza ngu egyende 
ehoze Oburamata kandi eyiheyo enduuru egyo. Yamuhereza 
n’omutwe gw’Abagahe, omukuru waabo oyetwa Kiyombo. 
N’okuhitsya hati, Abayombo nibo ruganda orukuru omuri 
Igara yoona.

Yagaruka yamuhereza Mugasira, Omushaari, ngu agume 
amumarire emizizo y’Abashambo etarimwita. N’emiganuzo 
y’oburo bw’omwaka agume abe niwe yaguma nabumumereza; 
arekye okweganuriza oburo ahabw’okuba ishe akiriho. 
Omwanya gwe ni Rwegasha-ya-Bashaari, egyo Ngoma Kihoza 
ekaba neshushana n’Engoma ya’ Nkore, Bagyendanwa, nayo 

ekaba eyine ekihara omu buso ahabw’okuba Bagyendanwa 
ekashangwa eyihire ekihara ekyo Mpororo ahari Murorwa nayo 
yakitooreza.

Kahaya yaraga Mafunndo, Engoma ati: “Otariheereza 
abandi okutunda Engoma yaawe Kihoza, ogirinde kandi 
n’eyaawe ogigumye”.

Oburamata  (Igara)  ahu  Beene  Mafundo  baahikiire  nibaruga 
Mpororo enkuru

Ebindi Bicweka

•	 Rukaari Bakamuhereza kwiha omuntaniro na Nkore, 

oburugwa-izooba okuhika ahamugyera gwa Nyabarongo, 
ahu Mpororo ebaganira na Rwanda.

•	 Ruhiri Bamuhereza Kajara yoona, okwatana na Sheema na 
Rwampara.

•	 Kihondwa yamukwatanisa na Baishikatwa, ba nyinarimi, 
Bene Kivuna na Mondoigo. Kihondwa yamuta enyima 
yaabo, yahereera enshozi z’Orukiga.

•	 Rugambagye na Rukongye yabahereza Orukiga ngu 
bagibagane bombi.

•	 Rujumbura yagihereza Kirenzi.

Ruhiri yabuza Kahaya ati: “Reeba Engoma wagishoborora, 
Mbwenu Murorwa tiyangye?”

Kahaya yamugarukamu ati: “Engoma sho eyi atakuragire, 
ey’okwehambisiza emikono, ku ekwecwa omu mikono, ekunaga 
amahanga. Tekugirira mugasho gwona nari iwe kugigasira”.

Kihondwa yamubuuza ati: “Nyowe obu ompereize Engoma 
aha kibunu ky’abandi, ndyaihahi obushohorero? Hagira 
owaheebwa Engoma etagira bushohorero bwona oku n’oku? 
Mpereza nanye ah’okushohorera”.

Kahaya yaihayo akacumu kye aku yabaire akweitse ati: 
“Toora aka karyakuheereza omwanya n’obushohorero ku 
orikarinda gye”.

Yaragiira Rukaari ati: “Omanye enda yaawe n’enda yangye. 
Omugabo gw’abaana ba Bugiri n’abereere bangye; emigabo 

yaabo eri omuriiwe. Oryabata omu baawe abaana obarinde, 
abandi bataribarya. Oyorore abo baana bato”.

Kahaya abu yatsigire bari bato baine amaziina, abaaheirwe 
Engoma abu yaragire, Rukaari abaheereze ebyanga omu Ngoma 
ye, ababaire batakagizire maziina, nibo betwa Beene Kahaya. 
Bakaragwa Rukaari. Engoma yaabo eyihirira Nyarubaare, 
okutwara obukiizi ahansi, n’akabungo, okugarukira Mushasha 
na Kitembe.

Abaana aba Bugiri, Murari akatsiga abaragire Nyamirembe 
na Kashenyi na Bushara obuseeri omu matware ga Rwanda 
eya hati. Kahaya akabongyera endiijo myanya omu Bagina, 
Kamwezi, na Butooko, na Katungu ei baitaniiremu n’Abagina. 
Kagurugunju mwene Rukaari akaija akabaihayo, ngu Abagina 
batabahezaho. Bataaha omu nsi ya Beene Rukaari. Na mbwenu 
abatsigaire obuseeri, Rwanda, nahati babayo.

Murorwa Okutwarwa
Ebyo ku byahweire, Kahaya Rutinda-Ngyezi yashaba abakuru 
b’enganda, ishatu, buri ruganda abashaija mwenda – Abagahe 
mwenda, Abaishakatwa mwenda, Abaitira mwenda. Yabahereza 
Murorwa omu mubonano. N’omwambari we ou arikwesiga 
ow’oruganda nawe abebembere bagitware bagisherekye ahu 
yamuragiire. Omwambari yabebembera bagitwara. Yabaragiira 
okugyenda nyekiro, kandi okutaraarira bantu. Baraare omu 
ishwa kandi ku bariheza kugihika, omu kuhotoka, nabwo ngu 
bagume bagyende nyekiro. Kandi hatarigira owataana n’abandi 

okuhitsya obu barihikira omu maisho gye boona, hataine 
orugireho. 

Kandi nyekiro ku baherize baija bashanga abahisize amaarwa 
agarimu emibazi y’obwogi, eita abagabe, ei banywa nibaza 
kutaasya, nawe agu yabaire naaza kunywa. Baganywa n’enjara 
n’eiriho, boona bakaba, tiharugaho nomwe. Bagira ngu boona 
bakakyengyera, ngu na Murorwa hatarigira owamanya ahu 
bagitaire.

Okutaasya kwa Kahaya Rutinda-Ngyezi
Ebyo ku byahweire, Kahaya yatuma owa Mibambwe Rwanda 
ngu amutwekyere Abatwa igana baije bamukorere omurimo 
gwe. Onu yabamutwekyera. Bashanga ashororize entaama 
nyingi ezihikire okubagwa. Yatwara abantu be abakuru 
b’enganda ikumi-nababiri – Abashambo bashatu, Abagahe 
bashatu, Abaishakatwa bashatu. Abaitira bashatu, n’Abambari 
be babiri – boona nawe, n’Abatwa igana.

Bamuheeka, ati: “Kampungye amakuru ga Murorwa, 
ngitungamire ngume ndeebe oburungi bwayo bwona. Abatwa 
bamuheeka, bamwiha Huumura – hati eyetwa Katsibo omuri 
Rwanda – bamureeta Ihunga eyi yayetsire Ihunga-Magambo-
g’Abantu. Ekibungo kiri aha nyatano ya Kajara n’Orukiga, 
Nyarushanje na Bwishikatwa, kireeba munonga Mpororo eyera 
eya ahansi yoona.

Mpororo ekaba emera ebitooka by’enkwanzi egira ekyanda 
kihango, ensi ekinduka okutagira kanyantsi baitu obukwanzi 

obw’ensheko ya Murorwa tibuzibirwa kumera. Bumerera 
n’omu muyonga gw’oruhiira ahu wakureebiire ensi eri mbi 
ekundukire, oreeba obukwanzi burungi omu muyonga n’omu 
mpaama.

Nabwo tibwakimera mu nsi yoona. Butsigaire okumera 
omu bicweka by’egomborora ibiri, eya Sabawari, Kajara na 
Ssabadu orikuraba omu muhanda gwa Nyakariro. Obunyatsi 
obu torikubushanga mugandi mahanga.

Kahaya Rutinda-Ngyezi ku yahikire Ihunga-Magambo, 
ahaiguru omukibungo, ngu hakatebeekana bahahinga. 
Yaragiira Abatwa kuziika abantu be boona bagarukye owa 
Mugabe waabo.

Kahaya yanywa, yataasya, abantu be bamuziika nabo banywa 
baafa nabo babazika. Abatwa Kahaya akatsiga abaragiire ngu 
ku bariheza kuziika abantu, bagyende. Hatarigira omuntu wa 
Mpororo owabareeba nibagyenda. 

Kahaya akatsiga yabarongoora obusyo bw’entaama. Bakagyenda 
nyekiro n’omuhanda gwabatweire abantu tibaragumanyire. 

N’ekiro kya Kahaya n’abantu be obu baafa, tihaine wakimanyire. 

Okuzaara kw’Abaana ba 
Kahaya Rutinda-Ngyezi hamwe 

n’Omuheru gwa Mpororo

Okuzaara kwa Rukaari
Rukaari akazaara abatabani aba: Karaara, Kagurugunju – 
ishenkuru Kisiribombo. Ishebugiri yazara Kabanda, Kabanda 
yazara Bushuubwa, Bushuubwa yazara Gwembuzi – niwe 
Abajungu baashangire nategyeka Rwampara (1901), bagihereza 
Omunyankore Ruhara, yaba Oweishaiza; yakuratwa Katungi 
(1919), Mugyenyi Omuganda nuwe arimu obwahati.

Ruhara niwe bakozeise kurabyamu orukwe rw’okukubuura 
ebicweka bya Mpororo ebya Rwampara na Nshenyi.

Mpororo na Nkore, zikagabwa zibaganisibwe kare okwiha 
eruguru Kakigani, okuraba ahansi ya Karamurani, okugarukira 
Kagarama na Mabonwa.

Orukwe Rwacwereirwe Gwembuzi 

Abashaija be babiri bakarwana. Omwe yaita mugyenzi we. 
Ruhuura yaija yagambira Bwana Leesi ati, “Omukuru w’ensi 

ou mpereire ku ahuriire ngu Abangyereza nibo bakubwire 
ensi egi, yayenda kutwara abantu be boona n’ebintu; agyende 
Budaaki. Abantu babiri abangire, abaitsire.”

Omugabe Surumani Kahaya II

Omugahe akaita Omuraarira. Abaraarira baahoora enzigu 
ahonaaho nabo baita Omugahe owaaregire Gwembuzi owa 
Bwana Leesi ngu niwe abaitsire. Kandi yatuma ahari Gwembuzi 
ati, “Omujungu ahuriire ngu abantu baawe baitanira engoma 
ei Abajungu bakubwire. Ku baitana, Omujungu aita mukama 
waabo. Na hati Omujungu ngugu naija kukuronda akwite. 
Hunga otaahe omu Badaaki ninga Rufuuha orekye kufa. 
Rahuka!”

Yaimuka kutaaha Rufuuha owa Kisiribombo. Kwonka ku yagiire 
kwimuka, yatuma entumwa, abantu babiri nka ba matarisi ahari 
Omukama Kahaya n’Enganzi Mbaguta okubagambira eki ahuriire.

Baamutumaho bati, “Nibakubeiha. Tweka enyena makumi- ana 
tuzitwarire ow’Omujungu. Imuka ahonaaho naiwe oije ozikuratiire”.

Yazitweka. Zaashanga baataaha Ntembe. Ruhuura yaimutsya 
Bwana leesi ati, “Gwembuzi, omukuru wa Mpororo, owabaire 
agyenzire Budaaki aizire n’eihe. Naija naita ensi”.

Baagyenda baamushanga Igorora naahotoka. Baamukwata. 
Baamunyaga ente ze zoona.

Okuzaara kwa Ruhiri
Ruhiri, n’abaijukuru nibo aba: Ruhiri akazara Rurinda. Rurinda 
yazaara Mbaragasi. Mbaragasi yazaara Nyamwima. Nyamwima 
yazaara Karimuriro Rucumita n’omurumuna Kihiire Muziga 

Ngabo.

Abo baijukuru ba Ruhiri, nibo batengire orugamba na 
Beene Kihondwa. Baita Bujuuri, ishenkuru Rwabayonga. 

Beene Kihondwa nabo baita Kihiire, ishe Kirenzi Rwakagaara 
na Katiiri, ishe Rugarama, na Ruhanwa, ishe Rwabaganga, 
na Rugarama rwa Katiiri. Rwanguutani akabinga Karimuriro 
Rucumita omu Ngoma ya ishenkuru Kajara. Abajungu 
bakashanga yataahire Nkore owa Ntare II, nk’ekigambo kya 
ishe: Engoma ku ekucweka omuikono, ekunaga amahanga!

Okutaaha kwa Karimuriro Rucumita omuri Nkore, owa 

Ntare II Omugabe wa Nkore

Abanyankore ku bahuriire ngu Omwinginya wa Mpororo 
aizire n’amasyo g’ente maingi, bashaba Ntare ngu bamutabaare 
banyage ago masyo. Ntare yayohereza Igumira ngu bagyende 
bamunyage. Karamuriro ka Kakyoya Rucumita yacumita eihe 
rya Ntare, yabinga Igumira, yamukwata, yamuretera Ntare ati: 
“Reeba Omwinginya waawe ngugu!”

Okuzaara kwa Rugambagye na Rukongye
Abaana n’abaijukuru ba Rugambagye na Rukongye bakahwera 
Orukiga. Baamarwa omuze n’omugombo. Abajungu 
bakashangaho Nyabagwende, mwijukuru wa Rugambagye we 
na Karuhaya. 

Hariho abaana baabo omunsi nibagyenda gyenda Orukiga. 
Yowana Ishabariija akashangwa acwireyo ba ishebo.

Rukongye tihariho mwijukuru orikumanywa – niwe yabaire 
atwara ekicweka ekitegyeka Mparo.

Rugambagye niwe yabaire atwara ekicweka ekitegyeka 
Ndorwa. Mbwenu nibo bariho omunsi boonka.

Ndorwa: Omwanya ogu Abajungu babingireho Abatimbo baijukuru 
ba Rugambagye ahari Kabale University

Okuzaara kwa Kirenzi
Kirenzi akazaara Rwebiraaro. Rwebiraaro yazaara Muhazi. 
Muhazi yazaara Nyinamanyonyi. Nyinamanyonyi yazaara 
Makoobore (Daudi) – Abajungu niwe bashangireho. 
Makoobore yazaara Karegyesa. Karegyesa yazaara Kitaburaaza.

Rujumbura yonka omuri Mpororo niyo yahererukire 
omu buzaarwa bwayo obu Abajungu bagishangiremu kandi 
bagitwariiremu. 

Ekaba eri nungi munonga okukira Mpororo endijo eyeizire 
kutwarwa Nkore: Rwampara, Kajara, Igara, n’ebicweka bya 
Sheema na Isingiro.

Mbwenu abo abari omuri Mpororo, Rwampara, na 
Kajara n’ebicweka byona, abantu bakahindurwa bayetwa 
Abanyankore. Mpororo buzima yo teri mu Uganda kurindwa?

Okuzaara kwa Kihondwa
Kihondwa akazaara Karaara. Karaara yazaara Rumanyika. 
Rumanyika yazaara Rubunda. Rubunda yazaara Bujuuri. 
Bujuuri yazaara Katiiri. Katiiri yazara Rugarama. Rugarama 
yazaara Rwakagaara.

Bumosho: Daudi Makoobore, buryo: Edward Karegyesa

Firimoni Kitaburaaza

Kamu Karekaho Karegyesa

Rugarama yazaara Rwangutaani niwe Abajungu bashangire aha 
Ngoma Kajara. Baijukuru ba Kihondwa abo nibo bahikiriize 
oburagwa bwa Kahaya obu yaragire ishenkurubo, Kihondwa. Ku 
yamuhaire Engoma enkye, akamuhereza n’akacumu; yamugira 
ati: “Akacumu aka karyakuhanguhiza Engoma yaawe”. Ekaba 
eri ahagati y’enganda ezindi mpango. Kihondwa n’abatabani 
baarwana munonga bakubuura ebicweeka by’Abanyabusana, 
Abaishikatwa, Beene Ruhiri, hamwe n’abandi.

Okuzaara kwa Mafundo 
Abaana ba Mafundo nibo aba: Rwihura yazara Musinga. 
Musinga yazaara Katana. Katana yazaara Rutondo. Rutondo 
yazaara Musinga II. Musinga II yashangwaho Abajungu aha 

Ngoma y’Igara. Musinga II akazaara Mukootani.

Igara Okukubuurwa
Abajungu omunsi ya Igara, Musinga II yabakiragye munonga 
n’emitoijo, n’omwino gw’enjojo muhango munonga 
gw’empungururano y’Abakama bakuru. Yabatoijera entaama 
n’embuzi nyingi. Musinga II yabashaba Abajungu ngu 
batarimutwara Mbarara kurebana na Kahaya, Omugabe wa 
Nkore. Baitu ngu abanze aragure areebe yaba okureebana kuri 
okwa buhooro, ngu reero abone kwija ayekomereire entanda, 
ente, n’ebindi. Ngu banu nabo bayanga. Enganzi ya Nkore, 
Mbaguta, yagira Bwana Lee ati: “Tariija nabeiha, n’omugomi; 
bamuhekye obw’empaka”.

Nuwa Mbaguta

Abaana ba Musinga II bakagabwa bahwerekyereire ey’Orukiga. 
Baamarwa omuze gwa kare n’omubyamo ogwa 1891 – 
Abakubuuzi batakaizire.

Ku baahikire omu nsharo y’ensi ye na Sheema, Musinga II 
ayeshatura ahanda n’akasyo. Abantu be ku bahurura okurwana, 
baija nibairukanga kutabaara, kuyabarebire yabacureeza. 
Yaabeeta bamuhikye. Yabagambira ati: “Mutarwanisa 

Omujungu. Mugyende mumukorere, abororegye n’omwana 
wangye, Mukootani. Nyowe kanfe nyenka omwe”.

Kihooza n’abantu baayo biguma buhooro.
Yayeta Bwana Leesi n’Enganzi Mbaguta ati: “Mworore gye 

omwana wangye n’abantu bangye n’Engoma yangye Kihoza.
Eky’omugisha mubi, omwana we bakarahuka kumubinga 

aha Ngoma. Engoma yatwarwa Abanyankore. Abakama 
abategyekireho Igara bwanyima ya Musinga II nibo aba: 
S.S. Togo – owa Kigiro, Sheema, P. Nyakwenegura – 
Omunyaruguru, Z.Mungonya – Omunyankore, Mutashwera 
– Mawogora, Mulumba – Omusongora, na E.Cook – 
Omuhororo wa Rwampara.

Mbaguta eki yagambiriire ati “otaikiriza ebi arikukugambira; 
n’omugomi”, nahabwokuba Abajungu baaza kwija bakashanga 
Abanyankore baherize kuteera Igara; Musinga nawe arugyire 
kubateera kubagarurayo. Niyo mparana.

Musinga II akarwana munonga okurinda Kihoza ngu 
etatwarwa. Akarwanisa Abakunta n’Abakonjo kutera 
Abanyankore.

Abakama Abandi ba Nkore
Aba nibo bamwe aha bakama abategyekireho ebicweka bitari 
bimwe omuri Nkore bwanyima y’Abajungu kugikubuura: T. 
Rwenkaranga – Omunyankore wa Sheema, S. Mubi-Azaarwa-
Bwiru – Omuganda, S. Serwanga – Omuganda, Kabureeta 
– Omunyankore wa Sheema, E. Cook – Omuhororo wa 
Rwampara, na Mutashwera – Omunyankore wa Mawogola, 
Bwera, Buganda.

Okuheendera
Nikwo Kahaya ku yaherize kureeba oburungi bwa Murorwa 
bwona ari aha rushozi orwa Ihunga eyi yahungiire amakuru 
g’ensi, yareeba yatangarira Mpororo Murorwa ku eri ensi 
erikurebekagye. N’abantu baayo bakaba baba barungi.

Mbwenu obwahati ensi ekahinduka. Ensi tekimera nsheko 
yayo y’enkwanzi n’abantu tibakizaara barungi nka aba kare. 
Kwonka eiziina ryabo erya Nyinenjeru, Abashambo boona 
tirikabarugahoga n’omu mahanga agatuhereire.

Kwonka Njeru owu baazaire niwe yakuzire. Abamumanya 
omu kumutushoboorora, bagira ngu omu nsi Njeru arimu 
omwe wenka. Niwe Yesu Kristo omwana wa Ruhanga, 
Omujuni w’abantu. Niwe Njeru Ohikiriire. N’ahabw’ekyo, 
kitutaasyamu okuteekateeka ngu turi ab’oruganda orwazaire 
Yesu Kristo. Kwonka titukigumya ahabw’okuba titukyineho 
bujurizi. Naitwe tukashemereirwe kutwakureeba orikukimanya 
gye akakitushoboorora kurungi oku kiri. Njeru ogwo!

Kahaya Rutinda-Ngyezi owacwire omuri Mpororo 
obukama mushanju omu bicweka ebyo ebi yaheereize abatabani 
akabaragiira ati: “Ku murihurira ngu ngyenzire, nkuratsire 

abaitu na ba tatenkuru eyi bagiire, mutariteranira ahantu 
hamwe, buri omwe agumye Engoma ye.”

Okutaasya kwa Kahaya bakakweta okuzinduka. Abantu 
bakatuuraho bategyereize ngu akazinduka ahabw’okuba boona 
abagyenzire nawe tihaine muntu n’omwe owagarukire. Abantu 
bakaba nibaijukiriza ekya Murari, ishe Kahaya, ku yabaire 
aza kurambura Engoma, obundi akaba agimarayo omwaka 
atakagarukire.

Ku bategyereize omwaka ku gwahikire, hoona n’okuhasirira 
batakahasiriwaga; kandi omwaka gwayera oburo bwashoba oku 
buriba, ahabw’okuba bubanza kuganuzibwa Omugabe abantu 
boona batakaburiireho. Ku aheza kuburyaho abuheereza 
Abainginya. Ku baheza, abantu boona babuganuza omu maka.

Ku bamanyire ngu akabura, tihaine ahu bamuhuriza omu 
nsi zoona akafa hamwe n’abantu, bayeta Abakumbi, Abatsyaba, 
baahasirira Abainginya, buri omwe omu Ngoma ye n’abantu 
be. Kandi bayeta Abanzira kubahereza oburo omu mwanya 
gwa Kahaya, ishe-bo. Na hati hoona, ebikuru omu Bashambo 
bimarwa Abanzira n’Abatsyaba. Nibo ba ishenkuru Abashambo 
boona.

Abantu Abakomookire ahari Kitami-kya Nyawera

KAHAYA RUTINDANGYEZI BUGIRI

Mpororo n’Enganda z’Abategyeki baayo

